ޔައުމިއްޔާ

އިޤުތިޞާދީ ކޮމިޓީގެ 14 ވަނަ ބައްދަލުވުން. (28.04.2010)
ރިޔާސަތުން ވާހަކަދެއްކެވުން:

އިޤުތިޞާދީ ކޮމިޓީގެ މިއަދުގެ ބައްދަލުވުމަށް އަޅުގަނޑުމެން ފަށައި މިގަންނަނީ އެނގިވަޑައިގަންނަވާނެ ފަދައިން މިއަދު ވަނީ ޕްރައިވެޓު ބްރޯޑްކާސްޓަރުންނަށް ދަންނަވާފައި އެ ބޭފުޅުން ދެއްވާފައިވާ ކޮމެންޓުތަކާ އެއްޗެހި އަޅުގަނޑުމެން މިއަދުގެ ސިޓީގައި އެބަ ހުރި. ފައިލުކޮޅުތަކުގައި އެބަހުރި. އެހެންވީމާ، މި ކަމައިގެން އަޅުގަނޑުމެން ކުރިއަށް ދާނީ. އާދެ، ވަޑައިގެން ތިއްބެވި ބޭރު ބްރޯޑްކާސްޓު ކުރުމުގެ ފަރާތްތަކަށް ދަންނަވާލަ ދެއްވުން އެދެން ޕްރައިވެޓު ބޭފުޅުންނަށް. ހުރިހާ ބޭފުޅުން ވެސް ފައިލުކޮޅުތައް ބައްލަވާލައްވާ އެ ބޭފުޅުން ދެއްވާފައި ހުރި ކޮމެންޓްސްތަކަށް. (ވަގުތުކޮޅަކަށްފަހު). އާދެ، މިހާތަނަށް މި ބައްދަލުވުމަށް މިއަދު ވަޑައިގެން ތިއްބެވީ 5 ޢިއްޒަތްތެރި މެންބަރުން. އާދެ، އެއީ ގަމު ދާއިރާގެ ޢިއްޒަތްތެރި މެންބަރު ޔޫސުފް ޢަބްދުލްޣަފޫރާއި ގަލޮޅު އުތުރު ދާއިރާގެ ޢިއްޒަތްތެރި މެންބަރު އީވާ ޢަބްދުﷲ އާއި އާދެ، ޢަބްދުﷲ މަޢުޞޫމް އެއީ ކެލާ ދާއިރާގެ ޢިއްޒަތްތެރި މެންބަރު އަދި ދެން ވިލިމާފަންނު ދާއިރާގެ ޢިއްޒަތްތެރި މެންބަރު ނިހާން ޙުސައިން މަނިކާއި އާދެ، އަޅުގަނޑު ޤާސިމް އިބްރާހީމް. (ވަގުތުކޮޅަކަށްފަހު). އައްސަލާމް ޢަލައިކުމް. ޕްރައިވެޓް ބްރޯޑްކާސްޓަރުންނަށް ދަންނަވާލި ދަންނަވާލުމަށް ވަޑައިގެންދެއްވި ހުރިހާ ބޭފުޅުންނަަށް ވަރަށް އިޚްލާޞްތެރިކަމާ އެކު ޝުކުރު ދަންނަވަން. އަޅުގަނޑުމެންނަށް ބިލު އެނގިވަޑައިގަންނަވާނެ ފަދައިން ބްރޯޑްކާސްޓު ކުރުމުގެ ބިލު މި އޮތީ. މި ބިލު ވެސް ތި ބޭފުޅުންނަށް ފޮނުވާ އަދި ތި ބޭފުޅުން މިއާ ބެހޭ ގޮތުން ކޮމެންޓެއްގެ ގޮތުގައި ލިޔުމުން ވެސް ފޮނުއްވައި ދެއްވާފައި ތި ވަޑައިގަތީ. އެހެންވީމާ، އަޅުގަނޑުމެން މި މަޖިލީހުގެ ކޮމިޓީން ނިންމި ނިންމުމަކާ ގުޅިގެން ތި ބޭފުޅުންނަށް ދަންނަވާލީ މިހާރު ކުރީދުވަހު އަޅުގަނޑުމެން މިވަނީ އިއްޔެ އާދެ ސަރުކާރުގެ ކަމާ ބެހޭ މިނިސްޓްރީގެ ބޭފުޅުން ވެސް ދަންނަވައިގެން ގެނެސް އެ ބޭފުޅުންގެ ޚިޔާލުތައް ވެސް އަޅުގަނޑުމެން ހޯދާފައި. ހަމަ އެއާއެކީގައި ދެން އަޅުގަނޑު ދަންނަވާލާނީ ފުރަތަމަ ތި ބޭފުޅުން ފޮނުއްވާފައި ހުރި ކޮމެންޓުތައް މިތާ ވަޑައިގެން ތިއްބެވި ކޮމިޓީގެ ޢިއްޒަތްތެރި މެންބަރުންނަށް ފެނިވަޑައިގެން ބައްލަވާލެއްވުމާ އެކީގައި، އަޅުގަނޑުމެން ތި ބޭފުޅުން ފަހަރަކު ބޭފުޅަކަށް އަޅުގަނޑު ފުރުޞަތު އަރުވާނަން. ފުރުޞަތު އެރުވީމާ މި ދެއްވާފައި ހުރި ލިޔުމުން މިކަން ހާމަކޮށް ދެއްވާފައި ހުރި ބޭފުޅުން ކުރުކޮށް މިކަން މި ގޮތަށް ތި ބޭފުޅުންނަށް ފެނިވަޑައިގަންނަވަނީ ކީއްވެގެންކަން ހާމަކޮށްދެއްވާފައި އަޅުގަނޑުމެންނަށް ނިންމާލަ ދެއްވީމަ ރަނގަޅު ވާނެ. ދެން ކޮންމެ ބޭފުޅަކު ވެސް ވާހަކަފުޅު ދައްކަވަމުން ކޮން ފަރާތެއް ރެޕްރެޒެންޓު ކުރައްވާ ބޭފުޅެއްކަން ވިދާޅުވެ ދެއްވީމަ އެ ނިމުނީ. އާދެ، ހަމަ އެއާއެކީގައި އެހެންވީމާ، އަޅުގަނޑު ދަންނަވާލާނަން ފުރަތަމަ އެއްޗެއް ދަންނަވާލުމަށްޓަކައި މިހާރު މިކޮޅަށް ވަޑައިގެން ތިއްބެވި ބޭފުޅުންގެ ތެރެއިން ކޮންމެވެސް އެއް ބޭފުޅަކަށް އަޅުގަނޑު ފުރުޞަތު އަރުވާނަން. އާދެ، ފުރަތަމަ މަޓީ އިން ވަޑައިގެންނެވީ ސިމް މުޙައްމަދު އިބްރާހީމް. މަޓީއަކުން ނޫން ދެއްތޯ. އެޓޯލްސް ރޭޑިއޯ އެހެންތޯ. ކީކޭތޯ. ފާރަވޭ. މި ލިޔުމުން ކޮމެންޓެއް ފޮނުއްވިންތޯ. އާދެ، މި ތަނަށް ވަޑައިގެން ތިއްބެވި ބޭފުޅުންގެ ލިސްޓެއް އަޅުގަނޑަށް ދެއްވަފާނަންތޯ. އެބަ އޮތްތޯ. އާދެ، ދެން އަޅުގަނޑު ވަގުތު ނަގާނުލާ އަޅުގަނޑު ދާނަން އަޅުގަނޑުގެ މި ފައިލުގައި ހުރި ތަރުތީބުން. އާދެ، ފުރަތަމަ ބޭފުޅަކަށް އަޅުގަނޑު ދަންނަވާލާނަން މި ދި ޓީވީން ވަޑައިގެން އިންނެވި ބޭފުޅަކަށް. އާދެ، އެ ބޭފުޅަކަށް ފުރުޞަތު އަރުވާނަން ނަވާލު ދެއްތޯ.
ދި ޓީވީ ގެ ފަރާތުން ނަވާލު ވާހަކަދެއްކެވުން:

ނަވާލު އިނގޭތޯ ދި ޓީވީން. އަޅުގަނޑު އިންނާނީ ހުށަހަޅާފައި މާއްދާތަކެއް އަޅުގަނޑުމެންނަށް ބަދަލު ގެންނަން ފެންނަ. އޭގެތެރޭގައި 38 ވަނަ މާއްދާ އިޝްތިހާރުކުރުން. މީގައި ބިލުގައި ބަޔާންކުރައްވާފައި އޮންނާނީ ބްރޯޑްކާސްޓަރ. އެހެން ޖައްސަވާފައި އިނީމަ ބޮޑަށް ވާ ގޮތަކީ އޭގެތެރޭގައި ރީ ބްރޯޑްކާސްޓަރުން ވެސް ހިމެނޭނެ. ބިލުގެ ވަކިން ނެތް ބްރޯޑްކާސްޓަރުންނާއި ރީ ބްރޯޑްކާސްޓަރުން ޑިފައިން ކުރެވިފަ އެއް ނެތް. އެހެންވީމާ އަޅުގަނޑަށް ގެންނަން ފެންނަ ބަދަލަކީ ތިރީގައި ބަޔާންކޮށްފައިވާ އުސޫލުތަކާއި ކޯޑް އޮފް ޕްރެކްޓިސް އާ އެއްގޮތްވާ ގޮތުގެ މަތީން އިޝްތިހާރު ގެނެސް ދިނުމުގެ ޙައްޤު ރާއްޖޭގައި ރަޖިސްޓްރީ ކޮށްފައިވާ ޓީވީ އަދި ރޭޑިއޯ ޗެނަލްތަކަށް ލިބިގެންވެ އެވެ. އެ ގޮތަށް. ދެން ބްރޯޑްކާސްޓަރސް އައިމަ ވާ ގޮތަކީ ހަމައެކަނި ރީ ބްރޯޑްކާސްޓަރސް އެއްވެސް ނޫން މި ޒަމާނުގެ އެސް.އެމް.އެސް ޓެކްނޮލަޖީ އަކީ ވެސް އިޝްތިހާރު ކުރެވިދާނެ ޓެކްނޮލޮޖީ އެއް. އަދި އިންޓަނެޓަކީ ވެސް އިޝްތިހާރު ކުރެވިދާނެ ފެސިލިޓީ އެއް. އެހެންވީމާ، އެކަހަލަ ކަންތައްތަކާ ގުޅިގެން. ދެން 38 ވަނަ މާއްދާގެ (ހ) އަނެއްކާ އަޅުގަނޑަށް ފެނޭ އުނިކުރަން. އޭގެ (ހ) ގައި މި އިންނަނީ އިޝްތިހާރު އެހެނިހެން ކޮންޓެންޓު ވަކިކުރުން އިނގޭތޯ. އެކަމަކު ޓީވީ ޝޯ އެއްގައި ވާނެ ގޮތަކީ ޝޯ ހިނގަމުންދާއިރު މޭޒުމަތީގައި ހުންނަ ޑްރިންކެއް ވެސް އެވެސް ބެލެވޭނީ އިޝްތިހާރު ކަމަށް. އެހެންވީމާ އެ އެއްޗިއްސެއް އަޅުގަނޑުމެންނަށް މިހެން ބަޔާންކޮށްފައި އިން ގޮތަކަށް ވަތްކެއް ނުކުރެވޭނެ. ދެން ޓެކްނިކަލީ 3 ސިކުންތު ނުވަތަ 45 ސިކުންތު އިޝްތިހާރެއް އަންނަންޏާ އޭތި އިންނާނީ ހަމަ ވަކިން އަންނަ ކޮންޓެންޓާ ވަކިން އިންނާނީ. އެހެންވީމާ، އެ އުސޫލުން އަޅުގަނޑަށް ފެންނަނީ މި (ހ) އުނިކޮށްލަން އޭގެން. ދެން 38 ވަނަ މާއްދާގެ (ށ) އަންނަނިވި ގޮތަށް ބަދަލުކުރަން. (ށ) ގައި މި ބުނާ އެއްޗަކީ ތިމާވެއްޓާއި ޞިއްޙަތު ރައްކާތެރިކުރުމަށް މަނާ ކުރެވިފައިވާ މުދަލެއް ނުވަތަ ޚިދުމަތެއް ނުވަތަ ބަނގުރާ މަސްތުވާ ތަކެތި ނުވަތަ ދުންފަތުގެ އިސްތިޢުމާލުކުރުމަށް ހިތްވަރުދޭ އެއްވެސް މުދަލެއް ނުވަތަ ޚިދުމަތެއް އިޝްތިހާރުކުރުން. މީގައި ތިމާވެއްޓާއި ޞިއްޙަތު މިއީ ވަރަށް ވަރަށް ފުޅާކޮށް ޑިފައިން ކުރެވިދާނެ އެއްޗެއް. މިއަދު އެނަރޖީ ޑިރިންކްސް އަކީ ވެސް ކޮންސިޑަޑަރސް ހަމަ ޞިއްޙަތަށް ގެއްލުން ހުރި އެއްޗެއް ކަމަށް. އަނެއްކާ ތިމާވެއްޓަށް ގެއްލުން ހުރި ހަމަ ޕީ.ވީ.ސީ އެކުލެވޭ ކޮންމެ މެޓީރިއަލެއް ވެސް އެއީ ތިމާވެއްޓަށް ގެއްލުން ހުރި އެއްޗަކަށް ބެލެވިދާނެ. އެހެންވެއްޖިއްޔާ އެސްލޯނު ހޮޅި ކަހަލަ އެއްޗެހި ވެސް އިޝްތިހާރު ނުކުރެވޭނެ މި ބުނާ ގޮތުން ވެއްޖިއްޔާ ތިމާވެއްޓާއި ޞިއްޙަތާ އެހެންވީމާ، އަޅުގަނޑަށް ފެންނަނީ 38 ވަނަ މާއްދާގެ އެ ދެބައި އުނިކޮށްލާފައި ބަނގުރަލާއި އޫރުމަސް މަސްތުވާ ތަކެތި ނުވަތަ ދުންފަތުގެ އިސްތިޢުމާލުކުރުމަށް ހިތްވަރު ދޭ އެއްވެސް މުދަލެއް ނުވަތަ ޚިދުމަތެއް އިޝްތިހާރު ނުކުރުން. އެހެން ބަދަލުކޮށްލުން. ދެން އަނެއް މާއްދާގައި މި އިންނަނީ 39 ވަނަ މާއްދާ. 39 ވަނަ މާއްދާގައި މި އިންނަނީ ދިވެހިރާއްޖޭގެ ދިވެހި ރައްޔިތުންގެ ޝައުޤުހުރި އިވެންޓްތަކާއި ހަރާކާތްތަކުގެ ތެރެއިން ރައްޔިތުންނަށް ހިލޭ ލިބެންޖެހޭނެ ކަމަށް ކޮމިޝަނަށް ފެންނަ އިވެންޓުތަކުގެ ލިސްޓެއް އެކުލަވާލުމުގެ އިޚްތިޔާރު ކޮމިޝަނަށް ލިބިގެން ވެ އެވެ. މީގައި މައްސަލަ އަކީ، އަޅުގަނޑުމެންނަކީ ވެސް ބްރޯޑްކާސްޓަރުންނަކީ ވެސް މި ޒަމާނުގައި ވިޔަފާރި އެއް ހެން ކުރާ ކަމެއް. އެހެންވީމާ، ހަމަ އެހެން ވިޔަފާރިތަކަށް އޮންނަ މިނިވަންކަން ހަމަ މި ވިޔަފާރި އަށް ވެސް އޮންނަން އެބަޖެހޭ. އެކްސްކްލޫސިވް ރައިޓްސް އަކީ މޭޒުގެ ޓީވީ ބިޒްނަސްގައި ވަރަށް ޗެލެންޖިން ކަމެއް. އެހެންވީމާ، އެއީ އަސްލު ވޭޖަކީ ވެސް ޓީވީ ބިޒްނަސްގައި މި ލިބޭ އެންމެން އެކައްޗެއް ދައްކާ ކަމަށް ވަންޏާ މި ވިޔަފާރި އެއް ކޮމްޕެޓިޓިވުކޮށް ނުއެއް ކުރެވޭނެ. ދެން މީގައި މި ބުނާ ގޮތުން ވެއްޖިއްޔާ ކޮމިޝަނުން މި ވަރަށް ރެގިއުލޭޓު ކުރަންޏާ އަޅުގަނޑުމެންނަކަށް ނޭނގެ ކޮން އިވެންޓެއް ކަމެއް ކޮން ގަޑިއެއް ކަމަށް އެ މީހުން ބުނާނީ. މީގެ އެކްސްކްލޫސިވިޓީ ޖެހޭނީ ދޫކޮށްލާށޭ. ދެންހަމަ މި މާއްދާގައި އެބަ އިނދޭ ބުނެފައި އަގު ކަނޑައަޅާނީ ވެސް މި މާއްދާގެ (ރ) ގައި އިންނާނެ. މި މާއްދާގައި ބުނެފައިވާ ފަދަ ހާލަތެއްގައި އިވެންޓެއް ބްރޯޑްކާސްޓު ކުރުމަށް ކޮމިޝަނަށް ފަހު ހުއްދަ ބްރޯޑްކާސްޓަރު އިވެންޓެއް އެކްސްކުލޫސިވްކޮށް ބްރޯޑްކާސްޓް ކުރުމުގެ ޙައްޤު ލިބިފައިވާ ބްރޯޑްކާސްޓަރަށް އެކަށީގެންވާ އަގެއް ދައްކަންވާނެ އެވެ. މި އަގު ކަނޑައަޅާނީ އޭޝިޔާ ޕެސިފިކު ބްރޯޑްކާސްޓިންގ ޔޫނިއަން އާ މަޝްވަރާކޮށްގެންނެވެ. އެހެންވީމާ، އަޅުގަނޑުމެން ކުރާ މަސައްކަތެއްގެ އަގު އެހެން ބަޔަކު ކަނޑައެޅުން އެވެސް މުޅިން އިންޞާފުވެރި ގޮތެއް ކަމަށް އަޅުގަނޑަށް ނުފެންނާތީ، އަޅުގަނޑު އޮންނާނެ ސަޖެސްޓުކޮށްފައި މި މާއްދާ އުނިކުރަން. 39 ވަނަ މާއްދާ އުނިކުރަން އެ ސަބަބަށްޓަކައި އިނގޭތޯ. ދެން އިންނާނީ 35 ވަނަ މާއްދާ. 35 ވަނަ މާއްދާގައި މި ބުނަނީ ލައިސަންސް ދިނުމުގެ ޚާއްޞަ ޝަރުތުތައް. އޭގައި މި ބިލު އެކުލަވާލިއިރު ވެސް އަޅުގަނޑު ސަޖެސްޓުކުރިން މި މާއްދާ އަށް އަކުރެއް އިތުރުކުރަން. އެ އަކުރުގައި ބައެއް ބޭނުން ވަނީ ބަޔާންކުރަން. ދިވެހިރާއްޖެ އަށް ބްރޯޑްކާސްޓު އަދި ރީ ބްރޯޑްކާސްޓު ކުރުމަށް ލައިސަންސް ދެވޭނީ ދިވެހިރާއްޖޭގެ ކުންފުނިތަކަށް ދިވެހިރާއްޖޭގެ ކުންފުންޏާ ބެހޭ ޤާނޫނުގެ ދަށުން ރަޖިސްޓްރީ ކޮށްފައިވާ ސައްތަ އިން ސައްތައް ދިވެހި ކުންފުންޏަކަށެވެ. މިހެން މި ދަންނަވަން ޖެހުނީ މި އިންޑަސްޓްރީ އަކީ ވަރަށް ކުޑަ އިންޑަސްޓްރީ އެއް ރާއްޖޭގައި. އެހެންވީމާ، މިހާ ކުޑަ އިންޑަސްޓްރީއެއް ބޭރުގެ ފަރާތެއްގެ ނުފޫޒު ވަދެއްޖެ ކަމަށް ވަންޏާ ލޯކަލް ކުންފުނިތަކަށް ސަވައިވެއް ނުވާނެ. އެހެންވީމާ، އަޅުގަނޑު ސެޖެސްޓުކޮށްފައި އިންނާނީ ރާއްޖޭގައި %100 ރަޖިސްޓްރީ ކޮށްފައިވާ ކުންފުންޏަކަށް ނޫނީ ބްރޯޑްކާސްޓިން ލައިސަންސް ނުދިނުމަށް. މިއީ އަޅުގަނޑު ހުށަހަޅާފައި ހުންނާނެ ޕޮައިންޓަކީ ޝުކުރިއްޔާ.
ރިޔާސަތުން ވާހަކަދެއްކެވުން:

އާދެ، ޝުކުރިއްޔާ. ދެން އަޅުގަނޑުގެ ފައިލްގެ ހުރި ތަރުތީބުން ދާ ކަމަށް ވަންޏާ ވީ ޓީވީ. އާދެ، މި ވީ ޓީން ހުށަހަޅުއްވާފައި ހުރި ކަންތައްތައް ހުށަހެޅުއްވާފައި ހުރީ ކީއްވެގެންތޯ އަދި އެ ބޭނުމަކީ ކޮބައިތޯ ފާހަގަކޮށްލަ ދެއްވުން އެދެން. ވަރަށް ކުރުކޮށް ވަރަށް ޖުމްލަކޮށް ވިދާޅުވެ ދެއްވުން ވަރަށް ބޮޑަށް އެދެން. ވަރަށް ގިނަ ބޭފުޅުން ތިއްބެވުމާ އެކީގައި.

ވީ ޓީވީގެ ފަރާތުން ވާހަކަދެއްކެވުން:
އާދެ، ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑުމެންނަށް މައިގަނޑު ގޮތެއްގައި ދެން ނަވާލު ދެންމެ ފާހަގަކުރައްވައިފި އަޅުގަނޑުމެންގެ ވަރަށް ގިނަ މުހިއްމު ނުކުތާތަކެއް. އޭގެއިތުރަށް އަޅުގަނޑަށް ފާހަގަކޮށްލެވެނީ ކޮމިޝަނަރ މި ބޭފުޅުން ޢައްޔަން ކުރައްވާ އިރެއްގައި ރާއްޖޭގައި ވަރަށް ގިނަ އިންޑިޕެންޑެންޓު މުއައްސަސާތަކެއް މިހާރު މި އަންނަނީ ތަޢާރުފު ކުރެވިގެން އެހެން އަންނައިރެއްގައި އެ މުއައްސަސާތަކަށް އެކަށީގެންވާ ފެންވަރުގެ ބޭފުޅުން މި ހޯދުމުގައި އަޅުގަނޑު ހިތަށް އަރަނީ މީގައި ހުރި ބައެއް މާއްދާތައް އެބަ އުނދަގޫ ކުރެއޭ އެބަ. އެހެންވީމާ، އެއަށް ކޮންމެވެސް ވަރެއްގެ ލުއިކަމެއް ގެންނަން އެބަޖެހޭ އަޅުގަނޑު ހިތަށް އަރަނީ. އެހެންވީމާ، އެއީ އަޅުގަނޑުމެން ފާހަގަކުރެވޭ އެއް ނުކުތާ. ޚާއްޞަކޮށް މީގެކުރިން ސިޔާސީ މަޤާމަކަށް ޢައްޔަންކޮށްފައި ހުރި މީހަކު ވެއްޖެ ކަމަށް ވަންޏާ އެ މީހަކަށް ފުރުޞަތެއް ނެތް މި އެއްޗަކަށް އަންނާކަށެއް. އެހެންވީމާ، އެކަހަލަ ބައެއް ކަންތައްތައް އަޅުގަނޑު ހިތުން އެބަ ޖެހޭ ކޮންމެވެސް ވަރެއްގެ ލުއި ކަމެއް ގެންނަން. ދެން ނަވާލު ދެންމެ އެ ފާހަގަކުރެއްވި އަނގު ކަނޑައެޅުމުގައި މި ބޭރު ބަޔަކަށް ވާހަކަ އަކީ އެ މީހުންގެ މަޝްވަރާގެ މަތިން ނުވަތަ އެ މީހުން ބުނާ ގޮތެއްގެ މަތިން އެކަން ކުރެވޭނެ ގޮތަކަށް އޮތުން އެއީ އަޅުގަނޑުމެންގެ ވިޔަފާރި އަށް ވަރަށް ބޮޑަށް ގެއްލުންތަކެއް ކުރިމަތި ވެދާނެ ކަމަކަށް ވާތީ. އަޅުގަނޑު ވެސް ހަމަ އެ ނުކުތާ އިތުރަށް ފާހަގަކޮށްލަން ބޭނުންވޭ. އެއީ އޭޝިޔާ ޕެސިފިކް ބްރޯޑްކާސްޓިންގ ޔޫނިއަންގ އެއީ އަޅުގަނޑުމެންގެ އިންޓުރަސްޓު ހުންނަ ކަންތައްތަކަކީ އެ މީހުން އިންޓްރަސްޓު ހުންނަ ކަމަކަށް ނުވެ ހިނގައިދާނެ ނުވަތަ އަޅުގަނޑުމެން ބޭނުންވާ ކަންތައްތަކަކީ އެ ކަންތައްތަކުގެ ބާވަތައް ބަލާއިރު އެއީ ކިހާވަރަކަށް އެ ބޭފުޅުންނަށް ކޮން މިންގަނޑަކުން ބަލައިގެން ނިންމޭ ކަންތައް ކަމެއް އަޅުގަނޑުމެންނަކަށް ނުވެސް އިނގޭ. އެހެންވީމާ، މިހެން އޮންނަ އިރެއްގައި ބޭރު ބައެއްގެ ހަމައެކަނި ލަފާގެ މަތިން މިކަން ނިންމާ ކަމަށް ވަނީ ވިއްޔާ އަޅުގަނޑުމެންގެ ވިޔަފާރި އަށް ވަރަށް ބޮޑު ހުރަސްތަކެއް އައުމަކީ އެކަށީގެންވާ ކަމެއް. ދެން ވިޔަފާރިީގައި މި ބިޒްނަސް އަކީ ވަރަށް ފުޅާ ދާއިރާއެއްގައި މިހާރު ކުރިއަރައިގެން ދާ ބިޒްނަސްއަކަށް ވާތީ އަލަށް ތަޢާރުފު ކުރެވޭ ޓެކްނޮލޮޖީ މީގައި އިންކޯޕަރޭޓު ކުރެވޭނެ ގޮތްތަކާ ދޭތެރޭގައި އޭގެ ލިމިޓޭޝަން މީގެތެރޭގައި ގެންނަ ކަމަށް ވަނީ ވިއްޔާ އެއީ މުސްތަޤުބަލުގައި މި ފުޅާކުރުމަށް އޮތް ވަރަށް ބޮޑު ހުރަހަކަށް ވެގެން ހިނގާދާނެ. އެހެންވީމާ، ކޮންމެ އާ ދުވަހަކީ އާ ކަންތައްތަކެއް މީގެތެރެއަށް ތަޢާރުފު ވެގެން އަންނަ ކަމަކަށް ވާތީ މީގެން ހަމައެކަނި މި ކޮމިޝަނުން އެ ކަންތައްތައް ލިމިޓުކުރުމުގެ ވިސްނުންފުޅެއް ގެންގުޅެގެން ކޮމިޝަނަށް އެ ހުރިހާ ބާރުތަކެއް އޮންނަ ގޮތަކަށް އޮންނަ ކަމަށް ވަނީ ވިއްޔާ އަޅުގަނޑު ދެކޭގޮތުގައި މި އިންޑަސްޓްރީ ފުޅާކުރުމަށް ވަރަށް ބޮޑެތި ހުރަސްތަކެއް ކުރިމަތި ވުމަކީ އެކަށީގެންވާ ކަމެއް. އެހެންވީމާ، މި 3 ނުކުތާ އަޅުގަނޑުމެން ފާހަގަކޮށްލަން ބޭނުންވަނީ. ޝުކުރިއްޔާ.
ރިޔާސަތުން ވާހަކަދެއްކެވުން:

ތި ވިދާޅުވީ ދި ޓީވީން ފާހަގަަކުރެއްވި ކަންތައްތަކުގެ އިތުރުން ފާހަގަކުރައްވަން ބޭނުންފުޅުވާ އެއަށް ތާއީދުކުރައްވާ ވާހަކަތޯ ތި ވިދާޅުވީ. އާދެ. ދެން އަޅުގަނޑު ދަންނަވާލަން އޮތީ އެޓޯލްސް ރޭޑިއޯ ދެއްތޯ. އެ ބޭފުޅުން އަޅުގަނޑުމެންގެ ލިސްޓުގައި ފައިލުގައި ކޮމެންޓުކުރައްވާފައި ހުރި ބޭފުޅުންގެ ތެރެއިން. އާދެ، އެހެންވީމާ، އަޅުގަނޑު ފުރުޞަތު އަރުވަން. ދެން ފައްޓަވާއިރު ނަމާއި މަޤާމު ވިދާޅުވެ ދެއްވުން ވަރަށް އެދެން. 
ރޭޑިއޯ އެޓޯލްސްގެ ފަރާތުން ފަޒީލު ވާހަކަދެއްކެވުން:
އަޅުގަނޑުމެން މި ފޮނުވާފައި މިއޮތީ ވަރަށް ތަފްސީލުކޮށް ސަބަބުތަކާ އެއްކޮށް އެހެންވީމާ، އަޅުގަނޑު މާ ދިގުކޮށްނެއް މ ިބޭފުޅުން އެ ދެއްކެވި ވާހަކައަށް ވެސް ތާއީދުކުރަމުން ދެތިން ކަމެއް ފާހަގަކޮށްލާނަން. އެއީ 2 ގެ (ވ) އަޅުގަނޑަށް ފެނޭ އިޞްލާޙުކޮށްލަން އިނގޭތޯ. 2 ގެ (ވ) ގައި މި ވާގޮތުން އެންމެ ބްރޯޑްކާސްޓަރެއް އުފައްދަން ކޮމިޝަނުން މި މަސައްކަތްކުރަނީ. ބްރޯޑްކާސްޓަރެއް އުފެއްދުން މިހެން މި އޮތީ. އެހެންވީމާ، އެހެން ހުރިހާ ބްރޯޑްކާސްޓަރުން އެއީ ނެތް ބަޔަކަށް ވެދާނެތީ ބްރޯޑްކާސްޓަރުންނަށް  ބަދަލުކޮށްލަން. އެއީ އެއް ކަމެއް. ދެން އަނެއް ކަމަކަށް މި އޮތީ، ކުންފުނިތަކުގެ ވާހަކަ ދައްކަވާއިރު ޕަބްލިކު ހަމަ ލިމިޓެޑު ލައިބިލިޓީ ކުންފުނި އެބަހުރި ސަރުކާރުން ހަންޑްރެޑު ޕަސެންޓް ހިއްސާ ވާ. މިސާލަކަށް މިހާރު މި އޮތް ސަރުކާރުގެ މީޑިޔާ ހިންގަވާ ކުންފުނި. މިހާރު މި އޮތް ގޮތަށް ފާސްވެއްޖިއްޔާ އެ ކުންފުނީގެ ލައިސަންސް ބާޠިލުކޮށްލައްވަން ޖެހޭނީ. އެހެންވީމާ، އެކަހަލަ އެ ތަނަށް އެބައި ވެސް އިތުރުކުރަން. ދެން އަނެއް ކަމަކަށް މި އޮތީ ލައިސަންސް ފީތަކުގެ ތެރެއަށް ފްރިކްއެންސީ ފީ ނަގާ ކަމަށް ވެއްޖިއްޔާ ފްރިކްއެންސީ ފީ ވެއްދުން. ދެން ބޮޑު ކަމަކަށް މި އޮތީ ހުރިހާ ޚިދުމަތްތަކެއް ދެވޭ ފަރާތްތައް އެއް ހަމަޔަކުން ދިނުމަށްޓަކައި ފްރިކްއެންސީ ފީ ނަންގަވާ ކަމަށް ވެއްޖިއްޔާމު ކޭބަލް ޓީވީ ނަންގަވާ ފަރާތްތަކުގެ މަގުމަތީގައި އަޅާފައި އޮންނަ ކޭބަލަށް ވެސް އަގު ނަންގަވާ ގޮތަށް މީގައި ބަޔާންކޮށްދެއްވަން. ދެން އަދި މިއިން ބޭފުޅަކު ފާހަގަ ނުކުރައްވާ އޮތީމަ އަޅުގަނޑު ދަންނަވާލާނަން ބްރޯޑްކާސްޓިންގ ބިލެއް އެކުލެވިގެންދާއިރު މި ޚިދުމަތް އެންމެންނަށް ހަމަހަމަ ގޮތެއްގައި ފޯރުކޮށްދިނުމަށްޓަކައި ރެގިއުލޭޓު ކުރަންޖެހޭ ކަންތައްތައް ޚާއްޞަކޮށް މުޅި ރާއްޖޭގެ ކޮންމެ ރަށެއްގައި ކޮންމެ ބްރޯޑްކާސްޓަރަކު ޓަވަރެއް ޖަހަން ޖެހި ދާނެތީ މި ބިރު އޮތީމަ މި ކަންތައްތައް ރެގިއުލޭޓުކުރެވޭނެ ބައެއް މި ބިލުގައި ހިމަނާ ދެއްވުން. އެއީ. 

ރިޔާސަތުން ވާހަކަދެއްކެވުން:

އާދެ، ވަރަށް ގިނަ ކޮމެންޓުތައް މަނިކުފާނު ދެއްވާފައި އެބަހުރި މި ބޭފުޅާގެ މި ރޭޑިއޯގެ ފަރާތުން. ވަރަށް ދެން އަޅުގަނޑުމެން މަރުޙަބާ ދަންނަވަން މިހާ ތަރޯކޮށް ބައްލަވާ ލައްވާފައި ހުރިހާ ދިމާއަކަށް ކޮމެންޓުކުރައްވާފައި ވާތީ. އާދެ، ދެން އެހެންވީމާ، އިތުރަށް އަޅުގަނޑު ވަޑައިގެން ތިއްބެވި ބޭފުޅުން އަޅުގަނޑަކަށެއް ނޭނގެ އަޅުގަނޑު ދަންނަވާލިން ވަޑައިގެން ތިއްބެވި ބޭފުޅުންގެ ނަމާއި އެ ފަރާތާއި އެއްޗެހި އިނގޭނެ ގޮތް ހައްދަވާލަ ދެއްވާށޭ. އާދެ، އަޅުގަނޑަށް އެބަ ފެނޭ ދެން. އެހެންވީމާ، އަޅުގަނޑު މިހާރު ފުރުޞަތު އަރުވާނަން ސިމް އަށް.
ފާރަވޭ އެފް.އެމުގެ ފަރާތުން ސިމް މުޙައްމަދު އިބްރާހީމް ވާހަކަދެއްކެވުން:
އާދެ، ދެއްވި ފުރުޞަތަށް ޝުކުރިއްޔާ. އަޅުގަނޑު މި ބިލު ބަލައިލިން. އަޅުގަނޑު ބަލައިލިއިރުގައި މާ ބޮޑު މުހިއްމު އުނިއިތުރުތަކެއް އަޅުގަނޑުމެންނަށް މީގައި ނުފެންނާތީ އަޅުގަނޑުމެން ލިޔުމުން ނުފޮނުވީ މި ފުރުޞަތު ލިބޭނެ ކަމަށް މި ތަނުން ވިދާޅުވެފައި އޮތީމަ. ފުރަތަމަ ކަމަކީ އެއްކޮޅުން އެބަޖެހޭ މި ވިޔަފާރީގެ ގޮތުގައި އަޅުގަނޑުމެން މިކަން އުފައްދާ ދަމަހައްޓާ ކުރިއަރުވާ މީގެ ސްކޯޕު ފުޅާކުރަން. ޖެހޭއިރު ވާ ގޮތަކީ ދެން ނަވާލު ވިދާޅުވި އެއްޗަކަށް އަޅުގަނޑު ކުޑަކޮށް އެ ކަމާ ޚިލާފުވާންޖެހޭ. އެއީ ބޭރުގެ އިންވެސްޓަރުން މީގެތެރެއަށް ނުވަދެވޭ ކަހަލަ ގޮތަކަށް އޮތުމަކީ އަޅުގަނޑަށް ހީވަނީ އެޅޭ ހުރަހެއް. މިނިވަން އިޤުތިޞާދެއްގައި އަޅުގަނޑުމެން މީޑިޔާ ފަރާތުން ފުރަތަމަ އެ ޕްރޮޓެކްޓިވު ވާން ޖެހިއްޖިއްޔާ ޕްރޮޓެކްޝަން މެޝަރސް ނަގަން ފަށައިފިއްޔާ ދޮރުތައް ބަންދުކުރަން ފަށައިފިއްޔާ އެއީ ލިބޭނެ އުނިކަމެކޭ. ފައިސާގެ ގޮތުންނާ. ރާއްޖޭގައި ފައިސާ ދޫކުރާނެ ކަންތައްތައް ވަރަށް މަދު. ގެދޮރު ހުންނަ މީހުންނަށް އެހެންނޫނީ އޮޑިދޯނިފަހަރު ހުންނަ މީހުންނަށް ލޯނު ލިބެނީ. ދެން މިކަހަލަ މަސައްކަތެއް ކުރަން ވެއްޖިއްޔާ ފައިސާ ހޯދާނެ ގޮތެއް އަޅުގަނޑުމެން ހަމަ ދާންޖެހެނީ ރާއްޖޭގައި އެފަދަ މުދާވެރިން އެހެންނޫނީ އެފަދަ ވިޔަފާރިވެރިން ފައިސާ ހުރި މީހުން ކައިރިއަށް ދާންޖެހެނީ. އޭގެ ބޭފުޅުންނަށް އާދޭސް ދަންނަވައިގެން އެހެންނޫނިއްޔާ އެ ބޭބޭފުޅުން ކޮންމެވެސް ގޮތަކަށް އޭގެތެރެއަށް ވަންނަވައިގެން މި ކަމެއް މި ކުރަންޖެހެނީ. އެހެން ބަލާއިރު އޭގައި ކޮން މިނިވަންކަމެއްތޯ އޭގައި އޮތީ އަޅުގަނޑުމެން ސުވާލުކޮށްލަންޖެހޭ. އޭގެތެރެއިން ތަނަވަސް މީހަކު ވެއްޖިއްޔާ ކޮންމެވެސް ސިޔާސީ ޕާޓީއަކާ ގުޅިފައި ހުންނަނީ. އެހެންނޫނީ ކޮންމެވެސް ގޮތަކަށް ސިޔާސީ ހަރަކާތްތަކެއް އެ ބޭފުޅަކު ގެންގުޅުއްވާނެ. އެހެންނޫނީ ވަކި އަތަކަށް ޖެހިވަޑައިގެން ހުންނާނީ. ސަރުކާރާ އެއްކޮޅަށް ނޫނީ ދެކޮޅަށް. ދެން މީގައި ޙަޤީޤަތުގައި އަންނަން ވާ މިނިވަންކަމެއް ނާނދޭ. ދެން އެއީ މި ވާހަކަ އަކީ. މާލިއްޔަތުގެ ފައިސާ ހޯދުމުގެ އުނދަގޫތައް މީގައި އުޅޭތީ ކޮންމެހެން ދިވެހިންނަށް އެކަން ރެސްޓުރިކްޓު ކުރުމަކީ އެއީ އަޅުގަނޑަކަށް ފެންނަ ކަމެއް ނޫނޭ. ދެން އެކަމަކު ތިޔަ ބޭފުޅުން އެއަކަށް ކޮންމެވެސް ގޮތެއް ވިސްނާ ވަޑައިގެންފައި ނިންމަވާނީ. ދެން ނަވާލު އެހެން ވިދާޅުވާތީ އަޅުގަނޑު އެކަމާ ދެކޮޅުވާންޖެހޭތީ ވެސް ވަރަށް ދެރަވޭ. ނަވާލަކީ އަޅުގަނޑު ވަރަށް ގިނަ ފަހަރު އެއްކޮޅު ވާ މީހެއް. ދެން އިނގޭތޯ. ދެއެއްގެ މިތަން މުއައްސަސާ އުފެއްދުމުގެ ދެ ވަނަ އާޓިކަލްގެ (ޅ) ރާއްޖޭގެ ބްރޯޑްކާސްޓު ކުރުމުގެ މައިދާނުގައި އިންވެސްޓު ކުރުމަށް މަގުފަހި ކޮށްދިނުން. އެއާ ސީދާ ދެކޮޅު އެ ކަންތައްތަކާ. އެހެން މައިދާނުގައި މާލީ ތަނަވަސްކަން ލިބިގަތުމަށާއި އިންސާފުވެރި ވާދަވެރި ކަމަށް ފުރުޞަތު ހުޅުވާލުން. އިންސާފުވެރި ވާދަވެރި ވެއްޖިއްޔާ ލެވަލް ޕްލެއިން ފީލްޑެއްގައި ވެއްޖިއްޔާ އަޅުގަނޑަށް ހީވަނީ މި ލާރި އަންނަ ދިމާލެއް އަޅުގަނޑުމެން ކޮންމެހެން ބަލާކަށް ނުޖެހޭހެން. އެ ނުފޫޒުގެ ތެރެއަށް ނުފޫޒުގެ ވާހަކަ ދެން މި ބިލުގައި މުޅިން ވެސް އޮތީ. އެއްކިބާވެގެން އިންޑިޕެންޑެންޓުންގެ ވާހަކަ. އެއާ މިއާ ވަރަށް ތަޢާރުޟުވޭ އެބަ. ދެން ދިވެހިރާއްޖޭގެ ބްރޯޑްކާސްޓު ކުރުމުގެ މިއީ، އަޅުގަނޑަށް ބޭރުން ލާރިތަކެއް ދޭން ހުރި މީހަކު ހުރިކީ އެއް ނޫން އިނގޭތޯ. އެހެންވެގެނެއް ނޫން މި ވާހަކަ މި ދަންނަވަނީ އަކީ. ދިވެހިރާއްޖޭގެ ބްރޯޑްކާސްޓު ކުރުމުގެ މައިދާނުގައި ބާރުތައް ވަކި ބައެއްގެ އަތްމައްޗަށް ނުދާނެ ގޮތަށް އެ މައިދާން ބައްޓަންކުރުމާއި އިންސާފުވެރިކަމާ އެކު، އަޅުގަނޑަށް ހީވަނީ މިއީ ހަމަ ނަމަކަށް ދެކެވޭ ވާހަކަ އެއް ހެން މިއީ ދެއްތޯ. ކިހިނެއްތޯ މި ރާއްޖޭގައި އެކަން މިހާރު ވެސް ހިނގަނީ ކިހިނެއްތޯ. އެކަން އޮންނާނީ ކިހިނެއްތޯ. އެކަން ކުރެވޭނީ. ލިޔެފައި ބޭއްވުން ރަނގަޅު. ދެން އެކަމަކު ކިހިނެއްތޯ އެހެން އެ ކަމެއް ވާނީ. މިހާރު ކޮންޓެންޓު ކޮމެޓީއެއްގައި ވާހަކަދައްކަވާ. ކޮންޓެންޓު އިންސާފުކުރާ ބައެއްގެ ވާހަކަ ދައްކަވާ. ރާއްޖޭގައި ރޭޑިޔޯ، ޓީ.ވީ ޗެނަލްތަކުން ނޫސްތަކުގައި ބްރޯޑްކާސްޓިންގ ބިލު ލެއްވީ ނޫސްތައް ނުލާ. ދެން އެހެންވީމާ، ޓީ.ވީ ތަކުންނާއި ރޭޑިޔޯތަކުން އެ ދެ ތަނުން ފޮނުވާ އެއްޗިއްސަށް ބަލާއިރު އެ ކޮންޓެންޓު އޭގައި ހިމެނޭ ބައިތައް އެއީ ހަމަ ވަކި އަތަކަށް ނުޖެހޭ މިނިވަން އެއްޗިއްސަށް ވޭތޯ ނޫންތޯ. ތި ބޭފުޅުންނަށް އަޅުގަނޑު ސުވާލުކޮށްލަން ބޭނުންވޭ. ވިސްނާވަޑައިގެންފައި ބޭއްވުން ރަނގަޅު. އެކަމަކު އަޅުގަނޑަށް ހީވަނީ އެކަންތައް މޮނިޓަރ ނުކުރެވެންޏާ މިއީ ހަމަ ބޭނުން ނެތް މާއްދާ އެއް ކަމަށޭ ވާނީ. ޙަޤީޤަތާ އެއްގޮތް މަޢުލޫމާތު ލިބިދެނިވި ތިލަފަތް ހަމަ ޕްރޮގްރާމުތައް. ޙަޤީޤަތުގައި އެކި މީހުން އެކިގޮތަށް މާނަކުރަނީ. ތިލަފަތް ހަމަ ވެސް ހަމަ އެއްގޮތަށް އިނގޭތޯ މާނަކުރެވެނީ. އެހެންވީމާ، މި އަޅުގަނޑަކަށް ހިޔެއް ނުވޭ ތަންކޮޅެއް އުނދަގޫ އެއްޗެއް ކަންނޭނގެ މިއީ އަޅުގަނޑުމެންނަށް އެޑްރެސްކުރަން މިހާރު މި އޮތް ގޮތުން. މި ޤާނޫނަކަށް ވެގެން އަންނައިރު ދެން އޭގެދަށުން ގަވާއިދު އަނެއްކާ ހައްދަވާއިރު ކޮންމެވެސް ގޮތަކަށް އެއެއްޗެހި ނެރޯޑައުން ކުރެވިގެން ކޯޑަޑު އެއްޗިއްސަށް ވެދާނެ ކަންނޭނގެ. ދިވެހިރާއްޖޭގެ އެންމެހާ ރައްޔިތުންނަށް ޚިދުމަތް ފޯރުކޮށްދިނުމަށް ސަމާލުކަން ދޭނެ ވަރުގަދަ ބްރޯޑްކާސްޓަރެއް އުފެއްދުން. އެ ފެނިފައި އަޅުގަނޑު ވަރަށް ބިރުގަތް. އެއީ ހުރިހާ ކަމަކާ ޚިލާފު ކަމެއް އެއީ. ކިހިނެއްތޯ އެ ހުރިހާ ތަނަކަށް ފޯރުކޮށް ދޭ ހުރިހާ ކަމެއް ކޮށްދޭ ބްރޯޑްކާސްޓަރެއް އުފެއްދީމާ އެހެންތަންތަނަށް ކޮމްޕެޓިޓިވް ބިހޭވިޔަރ އަށް ބަލާއިރު ކިހިނެއްތޯ އޭގައި އަޅުގަނޑުމެން ކޮންޕީޓުކުރާނީ. މިހާރު މި އުޅެނީ ޓީ.ވީ މޯލްޑިވްސް އާ ވެސް ވާދަނުކުރެވިގެން. ދެން އަޑުގެ ގޮތެއް ނޭނގެ. އެހެން ޓީ.ވީ ތަކުން ތަންކޮޅެއް އުނދަގޫ. އެކަމަކު ޓީ.ވީ މޯލްޑިވްސްގެ ކުންފުންޏެއް ހައްދަވާ އެއްޗެހިތައް ހަވާލުކުރެއްވި އިރު ވެސް ހަމަ ރައްޔިތުންގެ މުދާތައް ހަމަ އެކުންފުންޏަކަށް ހަމަ އެ ދެއްވީ. ދެން އެ މީހުން ބްރޯޑްކާސްޓު ކުރަނީ އެ. ދެން ކިހިނެއްތޯ އަޅުގަނޑުމެން އެ މީހުންނާ ވާދަކުރާނީ. ބިން އެ އޮތީ ހިލޭ. ރާއްޖެ އަށް ލިބުނު ހުރިހާ އިކުއިޕްމަންޓެއް ހިލޭ. އެ ތަމްރީނު ކުރިހާ އެންމެން އެ އޮތީ އެ ތާނގަ. އެއަށްވުރެ ބޮޑު އެސެޓެއް ދެއްވާފައި ދެން އަޅުގަނޑުމެން ކައިރީ އެ މީހުންނާ ކޮންޕީޓުކުރާށޭ ބުނީމަ ކޮންތާކުންތޯ ކޮންޕީޓު ކުރާނީ ކޮންގޮތަކުންތޯ އެކަން ކުރެވޭނީ. އެހެންވީމާ، މިއީ ވަރަށް ނުރައްކާތެރިކޮށް އޮތް އެއްޗެއް. މީގައި އަޅުގަނޑަށް ހީވަނީ ލިޔުމުގައި އައިސްފައި އޮތް މައްސަލަ އެއް ހެން އެއީ. އަޅުގަނޑަކަށް ނޭނގެ އޭގެ މަގުސަދަކީ މެގަރ ތަނެއް. މިހާރު ބީ.ބީ.ސީ ކަހަލަ ތަނެއް އެއީ ކަންނޭނގެ ބީ.ބީ.ސީ ކަހަލަ ތަނެއް އުފެއްދުން ކަންނޭނގެ އެ ވާނީ. އެހެން ނޫނީ ވޮއިސް އޮފް އެމެރިކާ ނަމަވެސް. އަޅުގަނޑަކަށް އެއަކުން މާ ބޮޑު އެއްޗެއް ދޭހަ އެއް ނުވޭ. ދޭހަވާ އެއްޗަކާ ދޭތެރޭ ބިރުގަނޭ. ދެން މި އޮންނަ އެއްޗަކީ ދިވެހި އުފެއްދުންތަކުގެ ޓޭބަލުގެ ވާހަކަ އިނގޭތޯ. އެއީ އަޅުގަނޑަށް ވަރަށް މައްސަލަ ބޮޑުވި މައްސަލަ އެއް. އެއީ މިތައް ދުވަސްތެރޭގައި ބްރޯޑްކާސްޓަރ ކޮންޓެންޓުގައި ދިވެހި އުފެއްދުން މިތައް ޕަސަންޓޭޖެއް ހިމަނަންވާނޭ. ދިވެހި އުފެއްދުމުގެ ޕަސަންޓޭޖުގެ ވާހަކަ އަޅުގަނޑުމެން ބަލާއިރު އަޅުގަނޑު ބްރޯޑްކާސްޓު ކުރާ ރޭޑިޔޯ ސްޓޭޝަނުގައި އަޅުގަނޑުމެން އެންޓަރޓެއިންމަންޓު ބައި ބޮޑުކޮށް މި އުޅެނީ. އޭގެތެރޭގައި ބޮޑަށް އަދި މިޔުޒިކް. މިޔުޒިކުގެ ދާއިރާ އަށް ބަލާއިރު އަޅުގަނޑުމެން ދިވެހި އުފެއްދުންތައް އޭގައި ވައްދަން ވެއްޖިއްޔާ، ދިވެހި އުފެއްދުމަކީ ކޮބައިތޯ؟ ދިވެހި ލަވައެއް ކިޔާފައި އިންނަނީ ހިންދުސްތާން ލަވައެއްގައި ލަވައަކަށް ދިވެހި ބަސްކޮޅެއް އޭގެތެރެއަށް ލާފައި. އެއީ ދެން ދިވެހި އުފެއްދުމެއް. އެއީ އަމިއްލަ އުފެއްދުމެކޭ ކިޔާފައި ދެން ހަމަ ހުންނާނީ އެކަހަލަ ވައްތަރެއް. އެއް ވައްތަރަކަށް ހުންނަ ހުރިހާ އެއްޗެހިތަކެއް އެއަށް ލަނީ. ދެން މީގެ ބޭނުމަކީ އަޅުގަނޑުމެން މީހުން އަޑުއަހައިގެން އޭގެތެރެއަށް އެހުންތެރިން ވައްދައިގެން އެ މީހުންގެ ޝައުޤުވެރިކަން ހޯދައިގެން ދެން އެޑްވަޓައިޒު ކުރާ މީހުން އޭގެތެރެއަށް ވައްދައިގެން، އެ ވިޔަފާރި ކުރާ މީހުން އޭގެތެރެއަށް ވައްދައިގެން އެ މީހުން އަތުން ލާރި ލިބިގެން އަޅުގަނޑުމެންނަށް ލިބޭ އެއްޗަކުން ހިންގުން. އެހެންވާއިރު މި އެއްޗެހީގެ ކޮލިޓީ ކޮންޓްރޯލު ނެތިއްޔާ ގަދަބާރުން ދިވެހިން އުފެއްދިޔަސް އެއީކީ އަޅުގަނޑުމެންގެ ތެރެއަށް މީތި ވައްދައިގެން މިކަން ކުރަން ވެއްޖިއްޔަކާ ނުވާނެ. އެއީ ވަރަށް އުނދަގޫ ކަމެއް. ދެން އެ ހުރި ޕީރިއަޑުތައް ވެސް ވަރަށް ކުރުކޮށް ހުރީ. އަޅެ ބައްލަވާލައްވާ. އަޅުގަނޑު މީގެ ކޮންމެވެސް ހިސާބަކުން ދުށިން އެ ޓޭބަލް. އޭތި ފެނިފައި އަޅުގަނޑު، އާދެ، މި އޮތީ 32 ވަނަ މާއްދާ. (ހ) 32 ވަނަ މާއްދާގެ (ހ). މި ޤާނޫނަށް ޢަމަލު ކުރަން ފަށާތާ 6 މަސްދުވަހުގެ ތެރޭގައި 40 އިންސައްތަ އެއީ ބްރޯޑްކާސްޓު ކުރުމުގެ ޚިދުމަތް ދިނުމުގެ ލައިސަންސް ލިބިފައިވާ ކޮންމެ ފަރާތަކުން ވެސް އެ ފަރާތުން ފޯރުކޮށްދޭ ޚިދުމަތް މެދުވެރިކޮށް ފޮނުވާ ކޮންޓެންޓުގެ ތެރޭގައި މަދުވެގެން އަންނަނިވި މިންގަނޑުތަކަށް ލޯކަލް ކޮންޓެންޓު ހިމަނަންވާނެ އެވެ. އެހެންވީމާ، ވާ ގޮތަކީ މި ޤާނޫނަށް ޢަމަލުކުރަން ފަށާތާ 6 މަސް ދުވަހުގެ ތެރޭގައި %40 އެއީ ގާތްގަނޑަކަށް ½ އެއްޗެހި އެއީ. ދިވެހި އެއްޗިއްސަށް ވާންޖެހޭނީ ދިވެހި ކޮންޓެންޓު. ދިވެހި ކޮންޓެންޓަކީ ކޮބައިތޯ ކަމެއް ނޭނގެ. ދެން މި ޤާނޫނުގައި ޢަމަލުކުރަން ފަށާތާ 2 އަހަރު ދުވަހުގެ ތެރޭގައި %60 އެބަ އަޅުގަނޑުމެން ޖެހޭ ދިވެހި ކޮންޓެންޓު ހަދަން. ދެން މި ޤާނޫނަށް ޢަމަލުކުރާތާ 5 އަހަރު ދުވަހުގެ ތެރޭގައި %70 އަށް ޢަމަލު ކުރަންޖެހޭ. އެހެންވީމާ، ދިވެހި ނޫން ކޮންޓެންޓެއް މީގެތެރެއަށް ވެއްދެން އަންނަނީ 5 އަހަރު ފަހުން އެންމެ %25. އަޅުގަނޑަކަށް ނޭނގެ ދެން އެކަން ހައްލުކުރާނެ ގޮތެއް. އެހެންވީމާ، މި މައްސަލަތަކެއް އަޅުގަނޑުމެންނަށް ދިމާވެފައި ހުރި. ދެން މީގައި ހުރި ޕީރިއަޑުތައް ވެސް ކުޑައީ. ދެން އެއް ކަމަކީ އަނެއްކަމަކީ ދިވެހި ކޮންޓެންޓު އަކީ ކޯއްޗެއްކަން އަޅުގަނޑުމެންނަށް ބަޔާންކުރަން ދަތިވާ މައްސަލަ. އަޅުގަނޑު މި ދެންނެވިހެން ދިވެހި ކޮންޓެންޓޭ ކިޔާފައި. ދެން މިސާލަކަށް މީހަކު ވާހަކަ ދައްކަން އަރާފައި ދީނީ ތަޤުރީރު ދެއްވަނީ. އޭގެ ½ ޢަރަބިބަސް ކަންނޭނގެ ހުންނާނީ. އާޔަތްތައް ކިޔާފައި. އެ ކޮންޓެންޓު ވަނީ ކޯއްޗަކަށްތޯ؟ ދިވެއްސެއްތޯ ބޭރު ކޮންޓެންޓަށްތޯ އެއީ. ދެން ދިވެހިން ބުނާ ތަންކޮޅު ދިވެހި ވެފައި އަނެއްބައި ބޭރުވެފައި. އެހެންގޮސް މިހެން އުނދަގޫ ކަމެކޭ މޮނިޓަރކުރަން. ދެން ދިވެހިކުރާނެ ގޮތަކާ މެދު އަޅުގަނޑު ވަރަށް ކަންބޮޑުވޭ. ދެން އަޅުގަނޑު ވަރަށް މަސައްކަތް ކުރަން މިހާރު ވެސް ކުދިން ގެނެސްގެން ގިޓާ ޖައްސައިގެން އެ މީހުންގެ އަމިއްލަ ލަވަ ހައްދައިގެން ދިވެހިބަހުން އެ އެއްޗެހި ކިޔުއްވަން. އެކަމަކު އެއީތޯ.. އެހެން އެކަން ކޮށްގެން ކޮންމެހެން އެހުންތެރިން އަޑުއަހަން ބޭނުންތޯ ނޫންތޯ އެއީވެސް އަޅުގަނޑުމެން ބަލަންޖެހޭ. ވިޔަފާރި އެއް ކުރާއިރު މިހާރު ވިޔަފާރިވެރިން ވެސް ކޮންމެހެން ރާއްޖޭގައި އުފައްދާ އެއްޗެހި އުފައްދައިގެން މާރުކެޓަށް ނޭނގެ. ކިހިނެއްތޯ އެ ކޮންޕީޓުކުރާނީ ބޭރުން ހަދާފައި ހުންނަ އެމެރިކާގައި ޔޫ.އެސްގައި، ޔޫ.ކޭގައި. ޖާރމަނީގައި ހަދާފައި ހުންނަ އެއްޗެހި ކިހިނެއްތޯއޭ މި އެއްޗެހިތަކާ އަޅުގަނޑުމެން ކޮންޕީޓު ކުރާނީ. އެހެންވީމާ، މި މައްސަލަ އަޅުގަނޑުމެންނަށް އެބަ ނިކުމޭ އިނގޭތޯ. އެހެންވީމާ، އެ 3 ޕޮއިންޓު އަޅުގަނޑު ނޯޓުކޮށްލީ. ޝުކުރިއްޔާ. 

ޖޭ. ބީގެ ފަރާތުން ބޭފުޅަކު ވާހަކަދެއްކެވުން:

އަޅުގަނޑު މާ ބޮޑު އެއްޗެއް ނެތް ބުނެލާކަށް މިކަމާ ބެހޭ ގޮތުން. ދައްކަން މި ދެންނެވީ....

ސަންއެފް.އެމުގެ ފަރާތުން ސިނާނު ޢަލީ ވާހަކަދެއްކެވުން: 

ޝުކުރިއްޔާ. އާދެ، އަޅުގަނޑު ވެސް އަނެންހެން ޖުމްލަ ގޮތެއްގައި އެހެން ބޭފުޅުން..

ރިޔާސަތުން ވާހަކަދެއްކެވުން:

ތިއީ ކޮންބޭފުޅެއްކަން ވިދާޅުވެ ދެއްވާ. 

ސަންއެފް.އެމުގެ ފަރާތުން ސިނާން ޢަލީ ވާހަކަދެއްކެވުން: 

ސިނާނު ސަން އެފް.އެމުން އިނގޭތޯ. ބިލުގައި ފުރަތަމަ ކަމަކަށް އަޅުގަނޑު ހަމަ ފާހަގަކޮށްލަން ބޭނުން އަޅުގަނޑުމެންނަށް މި ބިލު ބަލައިލަން ލިބުނު ވަގުތުކޮޅު ވަރަށް ކުޑަ. އެހެންވީމާ، ހިތްހަމަޖެހޭ ވަރަކަށް ބިލު ދިރާސާކޮށްލެވިފަ އެއް ނެތް. ބުރާސްފަތި ދުވަހެއްގައި އަޅުގަނޑުމެންނަށް ބިލު ލިބުނީ. ކުރިއަށް ބަންދު 2 ދުވަސް އޮވެފައި، އާދިއްތަ ދުވަހު އޭ އަޅުގަނޑު ހަދާންވަނީ މި ކޮޅަށް ފޮނުވަން އޮތީ. އެހެންވީމާ، މަސައްކަތްކޮށްލަން ރަސްމީ އެންމެ ދުވަހެއް އަޅުގަނޑުމެންނަށް ލިބުނީ. އެހެންވީމާ، ކުރިއަށް އޮތްތަނުގައި އަޅުގަނޑުމެންނާ ގުޅުން ހުރި ބިލުތައް މިހެން އަންނައިރު މަޖިލީހުގެ ކޮމެޓީތަކުން މިއަށްވުރެ ގިނަ ވަގުތު މި ބިލުތައް ދިރާސާކޮށްލަން ލިބޭނެ ކަމަށް އަޅުގަނޑު އުއްމީދުކުރަނީ. އަޅުގަނޑުމެންގެ ވެސް ވާ ގޮތަކީ މިކަމާ ގުޅޭ ބަޔަކުލައްވާ މިކަހަލަ އެއްޗެހި ދިރާސާކުރަންޖެހެނީ. އަޅުގަނޑުމެންގެ ތެރެއަކު މިފަދަ ބިލެއް ދިރާސާކުރަން އެކަށީގެން ވާ މީހުންނެއް ގިނަ ފަހަރަކު ނުތިބޭ. ދެން ފުރަތަމަ ކަމަކަށް އަޅުގަނޑު ރޭޑިޔޯ އެއް ވީމާ ރޭޑިޔޯ އާ ގުޅުން ހުރި ބައިތައް އަޅުގަނޑު ބޮޑަށް ފާހަގަކޮށްލާނީ. ބިލުގައި އެބަ ފާހަގަކުރޭ 30 މިނެޓުން ސްޓޭޝަންގެ އައިޑީ ކިޔަންޖެހޭނެ ކަމަށް. ކޮންމެ 30 މިނެޓަކުން 30 މިނެޓަކުން. ދެން އަޅުގަނޑަށް ޤަބޫލުކުރެވޭ ގޮތުގައި އެހާ އަވަހަށް ޕްރެކްޓިކަލް ކަމަކަށް މި ކަމެއް ނުވާނެ. ދެން އަޅުގަނޑު ބޭރުގެ ބައެއް ތަންތަނުގައި މިކަން ކުރާ އުސޫލަށް ބަލާއިރު ވެސް އެއީ އެކަން ކުރާ އުސޫލެއް ނޫން ބައެއް ތަންތަނުގައި. އެހެންވީމާ، ހަމަ ސްޕޮންސާރޑު ޕްރޮގްރާމެއްގެ ތެރޭގައި ނޫނީ އަޅުގަނޑުމެން މި މަޖިލީސް ލައިވްކުރަމުން ދާ ގަޑީގައި ނޫނީ އެ ނޫން މުހިއްމު ޕްރޮގްރާމެއް ހަމަ ރައީސުލްޖުމްހޫރިއްޔާގެ ޚިތާބެއް ނޫނީ ސްޕީޗެއް އެއްޗެއް ލައިވު ކުރާއިރު ހަމަ ކުއްލިއަކަށް މެދުތެރެއިން ސްޓޭޝަން އައިޑީ އިރުއިރުކޮޅުން ޖަހަން ވީމާ އެއީ އެހާ ރަނގަޅު ގޮތެއް ކަމަކަށް އަޅުގަނޑަކަށް ނުފެނޭ. އެހެންވީމާ، 30 މިނެޓުން 30 މިނެޓުން ސްޓޭޝަން އައިޑީ ރޭޑިޔޯ އެއް ވެއްޖިއްޔާ ޖެހޭނީ ހަމަ ކިޔަން. ޓީ.ވީ ވެއްޖިއްޔާ އަރުވާލާފައި ބެހެއްޓިދާނެ. އެހެންވީމާ، އެ ތަންކޮޅު އަޅުގަނޑު ފާހަގަކުރަން. ދެން އިޝްތިހާރާއި ކޮންޓެންޓު ވަކިކުރުން. ދެންމެގައި ނަވާލުގެ ވާހަކައިގައި ވެސް އެތަންކޮޅު ފާހަގަކޮށްލެއްވި. އަޅުގަނޑަށް ހީވަނީ މި މާނަކުރުމުގެ މައްސަލަ އެއް ދިމާވެދާނެ. ވަކިން ޚާއްޞަކޮށް ޓީ.ވީ އެއްޗެއް. އެހެންނަމަވެސް އަޅުގަނޑު މިތަންކޮޅު މި ފާހަގަކޮށްލައްވަނީ ތި ވިދާޅުވި ގޮތަށް މިސާލަކަށް މާކަނާ ޝޯގައި އަރުވާފައި ހުންނަ ޖޯޑު ވެސް ވާނީ އިޝްތިހާރަކަށް. އެކަމަކު އޭގެ ކޮންޓެންޓަކީ އެ ޝޯގައި ކިޔާ އެއްޗެއް. އެހެންވީމާ، އެ ދޭތި އެ އޮތީ ޓީ.ވީ ވެއްޖިއްޔާ ޝޯގެ ތެރޭގައި އޯލްރެޑީ މަސްހުނިވެފައި. އެހެނޭކިޔާފައި މޭޒުމަތީ އިންނަ ސްޕޮންސާރޑް ޖޯޑު ނަގާ ބޭނުން ނުކުރެވިދާނެ. އެހެންވީމާ، އެކަން މާނަކުރާނެ ގޮތެއް ނޭނގެ. ދެން އަޅުގަނޑު ވެސް ފާހަގަކުރެވުނު މުޅި ބިލަށް ބަލާއިރު މުޅި މީޑިޔާ ކޮމިޝަނުން މާ ބޮޑަށް ރެގިއުލޭޓު ކުރުމުގައި ނޫނީ ކޮންޓްރޯލު ކުރުމުގެ ބައެއް މީގެތެރޭގައި އަތުވެދާނެ. އަނެއްކާ 5 އަހަރުގެ ދައުރެއް ކޮމިޝަނަށް އެބަ ލިބޭ. އެހެންވީމާ، ކޮމިޝަނުގެ މިނިވަންކަން މިހާރު އަޅުގަނޑުމެންނަށް ކަންތައްތައް މި ވާ ގޮތުން އެހާ ބޮޑަށް ކިހިނެއްކަމެއް އޮންނާނީ ނޭނގެ. ދެން އަނެއްކާ ބިލު ބަލައިލީމާ ކޮމިޝަނަށް މެންބަރުން ޢައްޔަންކުރެވޭ ގޮތަށް ބަލައިލާއިރު އެހާ ޕްރޮފެޝަނަލް މީހުން ލިބުމުގައި ކިހާ ވަރެއްގެ އުނދަގޫތަކެއްތޯ ކުރިމަތި ވާނީ. އެވެސް އަޅުގަނޑަށް އުފެދޭ ސުވާލެއް. އެއީ ވަރަށް ބޮޑެތި ޝަރުތުތަކެއް މީގެތެރޭގައި އެބަ ހިމެނޭ މެންބަރުން ކޮމިޝަނަށް ޢައްޔަން ކުރުމުގައި. އެހެންވީމާ، މީގެން ކިހާވަރަކަށްތޯ މީޑިޔާގެ ޤާބިލުކަންހުރީ. ނޫނީ މި ކަމަށް އެންމެ އެކަށީގެން ވާ މީހުން ލިބޭނީ. އަޅުގަނޑު ވަރަށް ޖެހިލުންވާ މައްސަލަ އެއް އެއީ ވެސް. ދެން އަނެއްކަމަކަށް ފާހަގަކޮށްލެވެނީ ބައެއް ތަންތަނުގައި ބިލުގެ އެބަހުރި ބްރޯޑުކާސްޓިންގ ބިލަކަށް ވެފައި. އެހެންނަމަވެސް ހަމައެކަނި ޓީ.ވީ އަށް ރައްދުވާ ގޮތަށް ޢިބާރާތްތައް ކުރެވިފައި. މިސާލަކަށް އަޅުގަނޑު ފާހަގަކޮށްލާނަން (ނ) ގައި ސަފުހާ ނަންބަރު 29 ގައި 7 ގައި މި އޮންނަނީ، މީހެއްގެ ނުވަތަ ބައެއްގެ ހުރުމަތް ކެނޑިދާނެފަދަ ނުވަތަ ޢިއްޒަތާ ޤަދަރަށް އުނިކަމެއް އަތުވެދާނެ ފަދަ ނުވަތަ ކޮންމެވެސް ސިފައެއްގައި ނިކަމެތިކަން ލިބިދާނެ ބަސްތަކާއި މުޖުތަމަޢުގައި ބޭނުންކުރުމަށް އެކަށީގެން ނުވާ ބަސްތަކާ އިޝާރާތްތަކާއި ހަރަކާތްތަކާ ޢަމަލު ހިމެނޭ އެއްވެސް އެއްޗެއް ނުދެއްކުން. މީގައި ރޭޑިޔޯ އަކަށް މީތި ނިސްބަތެއް ނުވޭ. ހަމައެކަނި ޓީ.ވީ އަށް ނިސްބަތްވަނީ. ދެން އޭގެ 9 އެއްގައި ހަމަ، އެކި ނަސްލުތަކުގެ މީހުންނާ ވަކި ޖިންސެއްގެ ބަޔަކަށް ނުވަތަ އެއްވެސް އުމުރުފުރައެއްގެ ބަޔަކަށް ނުވަތަ ޚާއްޞަ އެހީއަށް ބޭނުންވާ މީހުންނަށް އިޙުތިރާމް ކުޑަ ވާ ފަދަ އެއްޗެއް ނުވަތަ އިންސާނީ ޤަދަރަށް އުނިކަމެއް އަންނަ އެއްވެސް އެއްޗެއް ނުދެއްކުން. މިވެސް ރޭޑިޔޯއަކަށް ނިސްބަތެއް ނުވޭ. ހަމައެކަނި ޓީ.ވީއަށް ނިސްބަތް ވަނީ. އެ އަޑު ވެއްޖިއްޔާ ފޮނުވާނެ. ބައެއް ތަންތަނުގައި އެބަ ހުރި މިސާލަކަށް 11 ގައި އެބަ އޮތް ފެންވަރު ދަށް މަންޒަރާއި އަޑު ބޭނުން ނުކުރުން. ދެ ބަޔަށް ނިސްބަތްކޮށްފައި. އެހެންނަމަވެސް މި ދެންނެވި ތަންތަނުގައި ހަމައެކަނި ޓީ.ވީއަށް. ދެން 13 ގައި ދީނީ ގޮތުން ނުވަތަ ދިވެހިރާއްޖޭގެ ޖުމްހޫރިއްޔާ ޤާނޫނުއަސާސީ ނުވަތަ ޤާނޫނަކުން މަނާކުރާ އެއްވެސް އެއްޗެއް ނުދެއްކުމަށާއި އިސްލާމްދީން ފިޔަވައި އެހެން ދީނެއް ކުރިއަރުވަން ހިތްވަރު ދޭ އެއްވެސް އެއްޗެއް ނުދެއްކުން. މީގައި ވެސް ހަމައެކަނި ޓީ.ވީ އަށް ނިސްބަތް ވަނީ. ދެން ސަފުހާ ނަންބަރު 30. 30 ގައި 38ގެ (ނ) މުދާ ނުވަތަ ޚިދުމަތް ލިބިގަންނަ  ފަރާތްތަކުން އޮޅޭ ފަދަ ގޮތަކަށް އިޝްތިހާރު ނުކުރުން. މީގައި ދެން އަޅުގަނޑަކަށް ނޭނގެ ވަރަށް ފުޅާ ދާއިރާއެއްގައި މާނަ ކުރެވިދާނެ އެއްޗެއް ދެން. މިއަށްވުރެ މީތި ތަފްސީލު ވާންޖެހޭނެ ކަމަށް އަޅުގަނޑަށް ފެންނަނީ. ކިހިނެއްބާއޭ މީތި ތި ބޭފުޅުން މާނަ ކުރައްވަނީ. އެހެންވީމާ، ކޮންމެ އެއްޗަކަށް ވެސް މީތި އަމާޒު ކުރެވިދާނެހެން އަޅުގަނޑަށް ހީވަނީ. ދެން ޚާއްޞަ އިވެންޓުތައް 39 ގެ (ހ) ދިވެހިރއްޔިތުން ޝައުޤު ހުރި އިވެންޓުތަކާއި ހަރަކާތްތަކުގެ ތެރެއިން ރައްޔިތުންނަށް ހިލޭ ލިބެންޖެހޭ ކަމަށް ކޮމިޝަނަށް ފެންނަ އިވެންޓުތަކުގެ ލިސްޓެއް. މިއީ އަޅުގަނޑު ވަރަށް ޖެހިލުން ވާ މައްސަލަ އެއް. އަޅުގަނޑަށް ހީވާގޮތުން އަޅުގަނޑުމެން ޕްރައިވެޓު މީޑިޔާ ކޮމާޝަލްކޮށް ކުރާ ކަމެއް. މީގައި ކެޓެގަރައިޒު ކޮށްލާފައި ހުރިއިރު ޕްރައިވެޓު މީޑިޔާ ކޮމާޝަލްކޮށް މި އޮންނަނީ. އެހެންވެއްޖިއްޔާ އަޅުގަނޑުމެންނަށް ފުރިހަމަ އިޚުތިޔާރު އޮންނަންޖެހޭނެ. އަޅުގަނޑުމެން ކޮން އިވެންޓުތަކެއްތޯ އެ ގޮތަށް ފޮނުވާނީ. މީތި ކޮމިޝަނުން ބުނެފާނެ މިސާލަކަށް ތި ކަލޭމެން ތިހެން ފޮނުވައިގެން ނުވާނޭ މިހެންނޭ. އެހެއްވެއްޖިއްޔާ އަނެއްކާވެސް ކުރިން މި ދެންނެވި ގޮތަށް ކޮމިޝަނުގެ ބާރުގެ ދަށަށް އަޅުގަނޑުމެން ދާ ކަހަލަ ގޮތަކަށް މީގެން އެބަ މާނަކުރެވޭ. ދެން ލައިސަންސް އާ ކުރަންޖެހޭ ގޮތަށް މިހާރު ވެސް ޕްރައިވެޓު ބްރޯޑްކާސްޓަރުންނަށް މި އޮންނަނީ އަހަރަކު އެއްފަހަރު އާ ކުރަންޖެހޭ. މިދިޔަ ހަފްތާގައި އަޅުގަނޑު އިންފޮމޭޝަން މިނިސްޓްރީ އަށް 13 ހާސް ކޮންމެވެސް ވަރެއްގެ ރުފިޔާ އަޅުގަނޑުމެންގެ ލައިސެންސްތަކަށް ދައްކަންޖެހުނު. އެހެންވީމާ، އަހަރަކު އެއްފަހަރު ލައިސަންސް އާކުރަންޖެހުން މިއީ އަޅުގަނޑުމެންނަށް ވަރަށް ބޮޑު ރިސްކެއް. ދިމާވާނެ ގޮތެއް ކުރިން އޮތްތަނުގައި ނޭނގެ. މިހާރުގެ ކަންތައްތައް ދާގޮތަށް ބަލާއިރު. އެެހެންވީމާ، އަޅުގަނޑަށް ޤަބޫލުކުރެވޭ ގޮތުގައި ލައިސަންސް އާކުރަންޖެހޭ ގޮތަށް އޮތުން އެއީ ރަގަޅުގޮތެއް ނޫން. މިހާރު މިއޮތް ބިލުގައި ވެސް އެބަ ބުނޭ ލައިސެންސް ފީ ދައްކަންޖެހޭ މައްސަލަ ޕްރައިވެޓު ބްރޯޑްކާސްޓަރުން. އެހެންވީމާ، ފީ ކުރީގައި އަޅުގަނޑުމެން މިތަނަށް އެންމެފަހުން ހާޒިރުކުރި ކޮމިޓީން އެއީ ބްރޯޑްކާސްޓިންގ ކޯޕަރޭޝަން ބިލުގެ. އެ ދުވަހު ވެސް އަޅުގަނޑުމެން މި މައްސަލަ ފާހަގަކުރިން. އަޅުގަނޑުމެންނަށް ވަރަށް ރަނގަޅޭ މަޖިލީހުން މި ކަމަށް އަޅުގަނޑުމެންނަށް މަސައްކަތް ކޮށްދެއްވައިފިއްޔާ މިއަހަރީ ފީ ކަނޑާލެވޭނެ ގޮތެއް. އެއީ ޕްރައިވެޓް ބްރޯޑްކާސްޓަރުންގެ ތެރޭގައި ބްރޯޑްކާސްޓަރުންނަށް ހަމައެކަނި ފީ ތަކެއް ދައްކަންޖެހިފައި ޕްރައިވެޓް މީޑިޔާތެރޭގައި އެބަހިމެނޭ ނޫސްތައް ވެސް. ނޫސްތަކުން ނުޖެހޭ ސަރުކާރަށް ޗަންދާ ދައްކާކަށް ނޫނީ އަހަރީ ފީ އާ އެއްޗިހި މިގޮތަށް ދައްކާކަށެއް. އެހެނަސް އަޅުގަނޑުމެން ބްރޯޑްކާސްޓަރުން ވީމަ 15 ހާހުން 20 ހާހުން ލައްކައިން މި އެއްޗިހި ދައްކައިގެން އުޅެންވީމަ އަޅުގަނޑުމެން އަދި މާ ނިކަމެތި ހާލުގައި ތިބި ބަޔަކަށް އުދަނގޫ. އެހެންވީމާ، ކުރިޔަށް ދާން ލިބޭ ހިތްވަރަކަށް ނުވޭ. ދެން އަނެއްކަމަކީ އަޅުގަނޑުމެންނަށް މިހާތަނަށް ކުރެވުނު ތަޖުރިބާގެ އަލީގައި ފާހަގަކޮށްލާ ކަމަށް ވަންޏާ އަޅުގަނޑުމެންނަށް އެބަފެނޭ ސްޓޭޓު މީޑިޔާ ވީމަ ހަމަ ދޭތެރެއަކުން ބޭނުންވާއިރަށް ލައިސަންސް ތަކެއް ލިބޭ ގޮތަށް މި އޮންނަނީ. މިހާރުވެސް މިސާލަކަށް ސަރުކާރުން ބޭނުންވީމާ، ޔޫތު ޓީ.ވީ ޔޫތު ރޭޑިޔޯ އެވެނި އެއްޗެއް މިވެނި އެއްޗެއް ދީނީ ރޭޑިއޯ، އެޑިޔުކޭޝަން ރޭޑިއޯ މިހެންގޮސް މި ހުރިހާ އެއްޗިއްސަކީ ޕްރައިވެޓު މީޑިޔާ ކޮންޓެންޓުގެ ތެރޭގައި ހިމެނޭ ބާވަތްތައް. އެހެންވީމާ، މާދަމާ ހަމަ ސަރުކާރުން ބޭނުންވީމާ، އިސްލާމިކް މިނިސްޓްރީ އަށް ދީނީ ޗެނަލެއް ހަދަން، އެޑިޔުކޭޝަން މިނިސްޓްރީން ބޭނުންވީމާ އެޑިޔުކޭޝަން ތަޢުލީމީ ޗެނަލެއް ހަދަން، ދެން ޔޫތު މިނިސްޓްރީން ބޭނުންވީމާ ޔޫތު ޗެނަލެއް ދެން އަޅުގަނޑަކަށް ނޭނގެ އަޅުގަނޑުމެން ކޮންޓެންޓުގެ ތެރޭގައި ހިމެނޭ އެއްޗިހި ކޮންމެ ބަޔަކު ވަކިން ހެދީމަ ޕްރައިވެޓު ރޭޑިއޯ ސްޓޭޝަންތަކަށް ނޫނީ ޓީ.ވީ ސްޓޭޝަންތަކަށް ވާނެ ގޮތެއް. އެހެންވީމާ، އޭގެތެރެއިން މި އެއްޗިހި ކޮންޓްރޯލްވާންޖެހޭނެ ކަމަށް އަޅުގަނޑަށް ފެންނަނީ. ސަރުކާރުން ވިޔަސް ބޭނުންތަނަކަށް އެ ގޮތަށް ލައިސެންސެއް ދޫނުކުރެވޭނެ ކަހަލަ ގޮތަކަށް. މިހާރު ވެއްޖިއްޔާ އެ ހަމަ ބޭނުން ވީމަ އެ ޗެނަލްތައް ފްރިކުއެންސީތައް އެ ގޮތަށް ދެވޭ. އެހެންވީމާ، އެތަންކޮޅުވެސް އަޅުގަނޑު ފާހަގަކޮށްލަން. މިއީ މައިގަނޑު ގޮތެއްގައި އަޅުގަނޑު ދެން ޖުމްލަގޮތެއްގައި މި ދެންނެވިހެން މުޅި ބިލު އެހާ ރަނގަޅަށް ދިރާސާކުރާނެ ވަގުތެއް އަޅުގަނޑަކަށް ނުލިބުނު. ފާހަގަކުރެވޭ ބައެއް ތަންތަންކޮޅު މި ދަންނަވާލީ. ވަރަށް ބޮޑަށް ޝުކުރިއްޔާ ދެއްވި ފުރުޞަތަށް.

ރިޔާސަތުން ވާހަކަދެއްކެވުން:

އާދެ، އަޅުގަނޑު ދެން ފުރުޞަތު އަރުވާނީ ދި.ޓީ.ވީގެ މާފުކުރައްވާ ދި.އެފް.އެމް ދެއްތޯ ދި.އެފް.އެމުން ވަޑައިގެންނެވި މަސްއޫދު. 

ދި.އެފް.އެމްގެ ފަރާތުން މަސްއޫދު އިބްރާހީމް ވާހަކަދެއްކެވުން:                        

ދި.އެފް.އެމުން  މަސްއޫދު އިނގޭތޯ. ސިނާނު އެ ފާހަގަކުރެއްވީ ގިނަ ބޭފުޅުން މި ބިލުގައި އެ ފާހަގަކުރެއްވި ގިނަ ޕޮއިންޓުތަކަކީ ވެސް އަޅުގަނޑު ހަމަ ތާއީދުކުރާ ޕޮއިންޓުތަކެއް. އަޅުގަނޑުވެސް ހަމަ އެންމެ ކަންބޮޑު ވާ އެއް ޕޮއިންޓަކަށް ފާހަގަކުރެވުނު މީގައި ސިނާނު ވެސް ފާހަގަކުރި ފަދައިން 30 މިނިޓުން 30 މިނިޓުން އަޅުގަނޑުމެން ވެސް ރޭޑިއޯ އެއް ވީމަ ފާހަގަކުރެވޭ އެ ވަރަށް ޕޮއިންޓެއްގެ ގޮތުގައި އަޅުގަނޑުމެންނަށް ފާހަގަކުރެވޭ އެއް ޕޮއިންޓު އެ ޕޮއިންޓަކީ. 30 މިނިޓުން30  މިނިޓުން އެބަޖެހޭ އެ ބްރޯޑްކާސްޓިންގެ ކޮންބައެއްކަން އިނގޭ ނިޝާނެއް އަޅުގަނޑުމެން ގެންނަން. ސިނާނު ފާހަގަކުރެއްވި ފަދައިން އަޅުގަނޑުމެންނަކަށް ނޯންނާނެ ދިގު މިސާލަކަށް 1 ގަޑިއިރު 2 ގަޑިއިރުގެ ސްޕީޗު އެއްޗިހި އަޅުގަނޑުމެން ގެންނައިރު ރައްޔިތުންގެ މަޖިލީހުން އެ ފާހަގަކުރެއްވި ފަދައިން ގެންނައިރު އަޅުގަނޑުމެން ކިހިނެއްތޯ ރޭޑިޔޯ އެއް ވީމަ އެ ގެންނަން ވަރަށް ބޮޑަށް އުދަނގޫވާނެ. ދެން އަޅުގަނޑު ހިތުން ވާހަކަ ދެއްކެވި ގިނަ ބޭފުޅުން ހަމަ ރަނގަޅު ވާހަކަ އަޅުގަނޑުމެން ހަމަ ވަރަށް ތާއީދު ކުރާ ވާހަކަ. އަޅުގަނޑު ނެތް މާ ގިނަ ވާހަކަ އެއް ދައްކާކަށް.

ރިޔާސަތުން ވާހަކަދެއްކެވުން:

އާދެ، އަޅުގަނޑު މި 2 ވަނަ ފުރުޞަތު އެރުވުމުގެ ކުރީގައި އަޅުގަނޑު ދަންނަވާލާނަން މިހާރު ސިނާނު ވާހަކަފުޅު ދެއްކެވިއިރު ތަންކޮޅެއް ވަގުތު މަދުކަމަށް ވިދާޅުވި. ދެން އަޅުގަނޑުމެން ވެސް ޤަބޫލުކުރަން ވަގުތު މަދުކޮށް ކަމަށް އަޅުގަނޑުމެންނަށް އެކަން ނިންމުނީ. އެހެންކަމަށްވެދާނެ. ދެން އެހެންނަމަވެސް އެބަ އޮތް ސިނާނަށް ވަގުތު ފުރުޞަތު އަދި މިހާރު ހަމަ ލިޔުއްވާފައި މި ގޮތަށް ތި ފާހަގަކުރެއްވި ޕޮއިންޓުތައް ޕޮއިންޓު ފޯމެޓަށް ސަބަބާ އެކު ކުރުކޮށް ސަބަބު ބަޔާންކޮށްލާފައި މިކޮޅަށް ފޮނުވާލަދެއްވުން. އިޤުތިސާދީ ކޮމިޓީ އަށް އެޑްރެސްކުރައްވާފައި ފޮނުވާލަދެއްވިޔަސް ރަނގަޅުވާނެ.  އޭރުން އަޅުގަނޑުމެންނަށް ލިބޭނެ. ހުރިހާ ބޭފުޅުން ވެސް މި ދެންނެވިހެން  އެގޮތަށް ދެއްވައިފިއްޔާ ފަސޭހަވާނެ އަޅުގަނޑުމެން އިންކޯޕަރޭޓުކޮށްލަން މި ފްލޯގައި އެ ވާހަކަތައް ދައްކާލަން. އަޅުގަނޑުމެން މި ބިލުގެ މަސައްކަތް ނިންމާއިރު. އެހެންވީމާ، އެއްގޮތަކަށް ވެސް ހީފުޅުނުކުރައްވާތި، ހަމަ ޕޮއިންޓު ބައި ޕޮއިންޓު ތި ބޭފުޅުން ތިކުރެއްވި ކޮމެންޓުތައް މި ލިޔުމުން ފޮނުއްވާ ދެއްވައިފީ ވިއްޔާ ހަމަ ގައިމުވެސް އަޅުގަނޑު އެޑްރެސްކުރާނަން. އަދި އެހެންނޫނަސް މިހާރު މިތާގައި ޔައުމިއްޔާ އިން ވެސް އަޅުގަނޑުމެން ބަލައިލައިގެން ތި ބޭފުޅުން ފާހަގަކުރައްވާފައި ހުރި މުހިންމު ޕޮއިންޓުތައް އަޅުގަނޑުމެން މީގެތެރޭގައި ކޮމިޓީގެ ލެވެލްގައި އަޅުގަނޑުމެން މަސައްކަތްކުރާއިރު އޭގެތެރޭގައި ހިމަނާނެ ވާހަކަ  ދަންނަވާލަން. އެހެންވީމާ، އެ ވާހަކަ ފާހަގަކޮށްލަން. ދެން ދެވަނަ ފުރުޞަތަކަށް އަޅުގަނޑު މާގިނަ ބޭފުޅުންނަކަށް އަޅުގަނޑު ވަރަށް ކުރުކޮށް އެއްޗެއް ވިދާޅުވެދެއްވުން އެދެން. ފުރަތަމަ ފަޒީލު އެއްޗެއް ވިދާޅުވެ ދެއްވައިފީ ވިއްޔާ އަޅުގަނޑު. ދެން އޭގެ ފަހުން ސިމް އަށް އޭގެފަހުން ދި.އެފް.އެމަށް އަޅުގަނޑު ފުރުޞަތު އަރުވާފައި މި ހިސާބުން މިއަދު ނިންމާލާނަން. 

ރޭޑިޔޯ އެޓޯލްގެ ފަރާތުން ފަޒީލު ވާހަކަދެއްކެވުން:

ފަޒީލް ރޭޑިޔޯ އެޓޯލުން. އަޅުގަނޑު ހަމަ ދެތިން ތަންކޮޅެއް. އެއީ ވަރަށް ގިނަ ބޭފުޅުން މި ކޮންސާރން ވީ ނޭޝަނަލް ބްރޯޑްކާސްޓަރުގެ ވާހަކަ ދައްކާފައި. ދެން އަޅުގަނޑު ހަމަ ހިތަށް އަރާ 21 ވަނަ މާއްދާގެ (ނ)ގައި މި އޮތީ ގިންތިތަކެއް ކަނޑައެޅިފައި. 3 ގިންތި އެއް. ކަނޑައެޅިފައި އެއީ ބަޕްލިކު ބްރޯޑްކާސްޓަރަކާއި ކޮމާރޝަލް ބްރޯޑްކާސްޓަރަކާއި ކޮމިއުނިޓީ ބްރޯޑްކާސްޓަރަކާ. ދެން މި ބިލުގައި މި އޮތް ގޮތުން އިރާދަކުރައްވައިގެން ރާއްޖެ އަކު މީގެފަހުން ޕަބްލިކު ބްރޯޑްކާސްޓަރަކު ނުހުންނާނެ. އެމް.އެން.ސީ.ބީ އިން މިހާރު އެރޯލް އެ ކުޅެން އޮތީ. އެކަމަކު އެ މީހުން ވެސް މި ބިލުގެ ދަށުން ކޮމާޝަލް އެއްޗަކަށް ވެގެން ގޮއްސަ މި އޮތީ. އެހެންވީމާ، އަޅުގަނޑަށް ހީވަނީ މިހާރު ހިތްހަމަޖެހުމަކަށް އައިސްދާނެހެން އެ ކަންތަކުން. އަޅުގަނޑު ވަރަށް ހިތްހަމަޖެހިފައި މިހިރީ. ދެން އަނެއް ކަމަކަށް އަޅުގަނޑު ހުށަހަޅާފައި އޮންނާނެ 29 ވަނަ މާއްދާގެ (ށ) އުވާލަން. އެއީ ވަކި ސިޔާސީ ޕާޓީ އެއް ކުރިއެރުވުމަށް ހިންގޭ ކުންފުންޏެއް ކަމުގައި ނުވުން. އެތަން އުވާލަން ހަމަ އެއްކޮށް. އެއީ ޑިމޮކްރެސީ އެއްގައި ޕާޓީތަކުން އެބަ އޮތް އެ ޕާޓީއެއްގެ ސިޔާސަތާއި އެއްޗިހި ހާމަކޮށްދޭންޖެހޭ. ރެލީތަކާއި ހުރިހާ އެއްޗިހި ބާއްވަން އެބަ އޮތް ފުރުޞަތު. ދެން ކީއްކުރަންތޯއޭ އަޅުގަނޑުމެން މި ޗެނަލްތައް ކޮންމެހެން ހިފަހައްޓަންވީ. ފިލާތިބެގެން ވަކި ބަޔަކު ކުރިއަރުވަން މަސައްކަތް ކުރުމުގެ ފުރުޞަތު ހުޅުވާލަން. އެއަށްވުރެ ދެ ފުށް ފެންނަ ގޮތަށް އެ މީހުން ވެސް މަސައްކަތްކުރަން ދޫކޮށްލުން އެއީ ރައްޔިތުންނަށް އޮޅުން ކުޑަވެގެންދާނެ ކަމެއް ކަމަށް ފެންނާތީ އެ މާއްދާ ހަމަ އުވާލަން އަޅުގަނޑަށް ފެންނަނީ. އެއީ.

ފާރަވޭ އެފް.އެމްގެ ފަރާތުން ސިމް މުޙައްމަދު އިބްރާހިމް ވާހަކަދެއްކެވުން:

2 ޕޮއިންޓެއް. އެއް ކަމަކީ ފަޒީލު އެ ވިދާޅުވި ގޮތަށް މިހާރު ވަކި ސިޔާސީ ޕާޓީއެއްގެ ވާހަކަ ދައްކާއިރު އަޅުގަނޑުމެންނަށް މީޑީޔާ އަށް ވެސް އޮންނަ ޙައްޤެއް އެއީ ވަކި ސިޔާސީ ޕާޓީއަކަށް ތާއީދުކުރުން. އެއީ އިނގިރޭސި ވިލާތުގައި ވެސް ޔޫ.އެސްގެ ތަންތާގައި ވެސް ތިމަންނަމެން މިހާރު ޕެކު ކުރާ ކެންޑިޑޭޓަކީ މިއޭ. އެ ކަނޑައަޅާއި އެ މީހަކަށް ފާޅުގައި އެ މަސައްކަތްކުރުން. އެހެންވީމާ، އެ ކަމަށް މަގުފަހިވާނެ އަޅުގަނޑުމެން ކުންފުންޏަކީ ބްރޯޑްކާސްޓު ކުރާ ކުންފުންޏަކީ ވަކި ޕާޓީއެއްގެ ކުންފުންޏެއް ނޫން ނަމަވެސް އަޅުގަނޑުމެންނަށް ލިބެންޖެހޭ އެ މިނިވަންކަން ވަކި ޕާޓީއަކަށް މަސައްކަތްކުރުން ނުވަތަ ވަކި ކެންޑިޑޭޓަކަށް ސިޔާސީ ގޮތުން އެހީވެ ދޭން ނޫނީ އެކެންޑިޑޭޓެއްގެ ކެންޑިޑޭޗަރ ކުރިއަރުވަން މަސައްކަތްކޮށްދިނުން. އަޅުގަނޑަށް ހީވަނީ އެއީ ވަރަށް މުހިއްމު ކަމެއް ހެން މީގައި އޮންނަން. އަޅުގަނޑުމެންނަކީ ވެސް މިނިވަން މީހުންނަށް ވާތީ މުއައްސަސާތަކަކީ ވެސް މިނިވަން މުއައްސަސާތަކަށް ވާތީ ހަމަ އެ ސިޔާސީ ޚިޔާލާއި ފިކުރު ގެންގުޅެން އަޅުގަނޑަށް ހީވަނީ އަޅުގަނޑުމެން ވެސް ހަމަ ރަނގަޅުހެން. ޙައްޤެއް ހެން އަޅުގަނޑުމެންނަށް ވެސް އޮންނަ. އެ ތަންކޮޅު އިތުރުކުރަން އަޅުގަނޑަށް ފެނޭ. އެހެންނޫނީ އެ ކަމަށް މަގުފަހިކޮށްދިނުން. ދެން މި ވާހަކަ ތި ބޭފުޅުން އެޖެންޑާކޮށްދިނުމަށް އަޅުގަނޑު އެދެން. 2 ވަނަ ކަމަކީ މީގައި އެކި ދިމަދިމާއިން އައިސްފައި ހުރި އެ ގޮތަށް އިޝްތިހާރާއި ބެހޭ ވާހަކަ. އިޝްތިހާރަކާއި ބްރޯޑްކާސްޓިންގ އާ އެ ދާދި ހަމަހަމަ 2 އިންޑަސްޓްރީ. އުޅޭއިރު އެއް އިންޑަސްޓްރީ މެދުވެރިކޮށް އަނެއް އިންޑަސްޓްރީ ރެގިއުލޭޓުކުރަން އުޅުމަކީ އެހާ ފަސޭހަ ކަމެއް ހެނެއް އަޅުގަނޑަކަށް ހިއެއް ނުވޭ. ޙަޤީޤަތުގައި މީޑިޔާ ހިނގަނީ އިޝްތިހާރުން. އެހެންވީމާ، އިޝްތިހާރު މީޑިޔާ އަކީ ހަމަ އެޑްވަޓައިޒިން އަކީ މީޑިޔާ އާ ހަމަ އެއްވަރު ބާރުގަދަ ވަރުގަދަ އިންޑަސްޓްރީ އެއް. އެހެންވީމާ، އަޅުގަނޑަށް ފެންނަނީ މީގައި ހުރި ތަންތަން ވަކިން ބަދަލުކުރަން. ރާއްޖޭގައި އުފެދޭ އިޝްތިހާރު ކުރުމާ ބެހޭ ޤާނޫނެއް އެހެންނޫނީ ގަވާއިދެއްގެ ދަށުންނޭ އެކަން ކުރެވޭނީ. އެހެންނޫނީ އޭގެ މިންގަނޑުތަކަށޭ ބަލަންޖެހެނީ. އެހެންނޫނީ ކޯޑެއް ނަމަވެސް. އެހެންވީމާ، އިޝްތިހާރު ކުރުމުގެ ކޯޑެއް އައިސް އެހެންނޫނީ ޤާނޫނެއްގެ ސިފަޔަކަށް ނައިސް އެހެންނޫނީ ގަވާއިދެއް ނައިސް އޮތުމަކީ މިއަށް ލިބޭ ވަރަށްބޮޑު އުނިކަމަކަށް ވާނެ. ވަރަށް ބޮޑަށް ފުށުއަރައިގެން ގޮސްގެން އެ ކަމެއްގެ ހަނގުރާމަ ކުރާ ހިސާބަށް ދާނެ މިތާ އިންނަ ފެންފުޅީގެ މައްސަލައިގައި. އެ ހިސާބަށް ދިއުމަށްވުރެ އަޅުގަނޑަށް ރަނގަޅީ މިހާރު މި ބްރޯޑްކާސްޓިންގެ ބިލަށް އޮވެފައި ހަމަ އެޑްވަޓައިޒިން އާ ބެހޭ ބިލެއް ބްރޯޑްކާސްޓިންގ އާ ބެހޭ ޤާނޫނެއް އޮވެފައި ހަމަ އެޑްވަޓައިޒިން އާ ބެހޭ ޤާނޫނެއް އެހެންނޫނީ ގަވާއިދެއް އެހެންނޫނީ ޕާރލިމެންޓްރީ ކޮންމެވެސް ކޯޑު އޮފް ކޮންޑަކްޓެއް ގާއިމުކުރުން. އެހެންނޫނީ މީގައި މި ދެކޮޅު ނުޖެހޭތަން އަތުވެދާނެ. އަނެއްކާވެސް ކޯޓުން ނިންމަންޖެހޭނީ ހުރިހާ ކަމެއް. އެހެންވީމާ، އެ ވާހަކަ ދަންނަވާލީ.

ދި.އެފް.އެމް ގެ ފަރާތުން މަސްއޫދު ވާހަކަދެއްކެވުން:

އަޅުގަނޑުވެސް މާ ބޮޑު އެއްޗެއް ފާހަގަކުރާކަށް ނޫން. ދެން ހަމަ ސިމް އާއި އެޓޯލް ރޭޑިޔޯ އިން ވެސް ފާހަގަކުރެއްވި ވަކި ސިޔާސީ ޕާޓީ އެއް ކުރިއެރުވުމަށް ހިންގޭ ކުންފުނިތައް. އަޅުގަނޑު ހިތަށް އަރަނީ ކިހިނެއްތޯއޭ މި ރޭޑިޔޯ އިން ނޫނީ ޓީ.ވީ އިން އޭތި އަޅުގަނޑުމެން ކޮންމިންގަނޑަކުންތޯއޭ ކިރާނީ. އެ މީހުން ތިބީ ވަކި ސިޔާސީ ޕާޓީ އެއް ނޫނީ ވަކި ފަރާތެއް ކުރިއަރުވަން މަސައްކަތްކުރާ ބަޔެކޭ ކިހިނެއްތޯއޭ އަޅުގަނޑުމެން އެ މިންގަނޑު ކިރާނީ. އެ އެބަޖެހޭ އަޅުގަނޑަށް ހީވަނީ އެ މާއްދާ އުވާނުލަންޏާ ތަންކޮޅެއް ތަފްސީލުކޮށް އެ މިންގަނޑެއް ކިރޭނެ ގޮތެއް އެބަޖެހޭ ކަށްނޭނގެ ކަނޑައަޅަން. އެހެންނޫނިއްޔާ އެއް ގޮތަކީ އެ އުވާލުން. އެއީ އަޅުގަނޑު ހަމަ ފާހަގަކޮށްލަން.

ރިޔާސަތުން ވާހަކަދެއްކެވުން:

އާދެ، މިހާ ހިސާބުން އަޅުގަނޑު މިއަދުގެ ބައްދަލުވުން ނިންމާލާނީ ކުރީގައި ވެސް ދަންނަވާލި ފަދައިން އެކަމަކު ސިނާނު އެއްޗެއް ވިދާޅުވަން ވަރަށް ކުރުކޮށް.

ސަން.އެފް.އެމްގެ ފަރާތުން ސިނާނު ޢަލީ ވާހަކަދެއްކެވުން:

އާދެ، ވަރަށް ބޮޑަށް ޝުކުރިއްޔާ. ވަރަށް ކުރުކޮށް. ހަމަ ފުރަތަމަ ކަމަކަށް އަޅުގަނޑަށް ލިޔުމުން ދެއްކި ވާހަކަތައް ހުށަހަޅަން ފުރުޞަތު ދެއްވީތީ ވަރަށް ބޮޑަށް ޝުކުރުދަންނަވަން. ދެން އަޅުގަނޑު ވަރަށް ހިތާމައާ އެކު ފާހަގަކޮށްލަން އެންމެފަހުން ނިމިގެން ދިޔަ މޯލްޑިވްސް ބްރޯޑްކާސްޓު ކޯޕަރޭޝަން ބިލުގެ ވެސް އަޅުގަނޑުމެން ހަމަ ވަރަށް އެކަށީގެންވާ ތާއީދެއް މި މަސައްކަތަށް ދިނިން. އެހެންނަމަވެސް އަޅުގަނޑު ވަރަށް ދެރަވޭ ދަންނަވަން އަޅުގަނޑުމެން ހިންހަމަޖެހުނު ބަދަލުތަކެއް ނޫނީ އަޅުގަނޑުމެންގެ ތެރެއިން އައި ހުށަހެޅުންތަކަކަށް އެހާ ބޮޑަށް ކޮންސިޑަރ ކުރެވިފަ އެއް ފަހުން އެއަކުން އަޅުގަނޑުމެންނަކަށް ނުފެނުނު. ދެން އަނެއް ކަމަކަށް ދެން މި ބޭފުޅުން ފާހަގަކޮށްލެވި ގޮތަށް އަޅުގަނޑު ވެސް ފާހަގަކޮށްލަން ކީއްވެގެންތޯ އަޅުގަނޑުމެން ރޭޑިޔޯތަކަށް ނޫނީ ޓީ.ވީތަކަށް ވަކި ސިޔާސީ ޕާޓީތައް ޕްރޮމޯޓުކުރުމުގެ ހުއްދަ ނޯންނަންވީ. އަޅުގަނޑުމެންނަށް ފެނޭ ޕްރިންޓު މީޑިޔާތައް އޮންލައިން މީޑިޔާ ރާއްޖޭގައި ހަމަ ވަރަށް ފާޅުކަން ބޮޑު ގޮތެއްގައި މިކަން ޕްރެކްޓިސް ކުރަމުންދާ ތަން. އެހެންވެއްޖިއްޔާ ބްރޯޑްކާސްޓަރުންނަށް ވީތީ ވަކި މި ފުރުޞަތު ނޯންނާކަށް ނުޖެހޭނެ އެހެންނޫންތޯ. އެހެންވީމާ، އަޅުގަނޑަށް ޤަބޫލުކުރެވެނީ މީޑީޔާ އޭޒް އަ ހޯލް ބައްލަވަންވާނީ ހަމަހަމަ ގޮތަކަށޭ. ޓީ.ވީ ވީމަ ވަކި ގޮތަކަށް، ރޭޑިޔޯ ވީމަ ވަކި ގޮތަކަށް، އޮންލައިން ވަކި ގޮތަކަށް، ޕްރިންޓް މީޑިޔާ ވަކި ގޮތަކަށް. މި ޤައުމުގައި އަޅުގަނޑުމެންނަށް އެބަފެނޭ ހަމަ އޮންލައިން މީޑިޔާ ހަމަ ރަޖިސްޓަރޑް އޮންލައިން މީޑިޔާ ރަޖިސްޓާރޑު ޕްރިންޓު މީޑިޔާ ހަމަ ސީދާ ސިޔާސީ ޕާޓީތައް ޕްރޮމޯޓުކުރުމަށްޓަކައި ޕާޓީތަކުގެ ނޫސްތައް ޕާޓީތަކުގެ އޮންލައިން މީޑިޔާތައް ހަރަކާތްތެރިވަމުން ދާ ތަން. އެހެންވެއްޖިއްޔާ އެ ގޮތަށް ބަލާއިރު އަޅުގަނޑުމެންނަށް ވެސް ޤާނޫނުއަސާސީން އޮތް ޙައްޤެކޭ. އެތަންކޮޅު ފާހަގަކޮށްލަން. ދެން އެއީ ދެން އަނެންހެން ފާހަގަކޮށްލަން ބޭނުންވި ވާހަކަ އަކީ ދެން ވަރަށް ބޮޑަށް ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، ދެން މިހާ ހިސާބުން އަޅުގަނޑު ދަންނަވާލަން ސިމް ވެސް ވަރަށް މުހިއްމު ވާހަކަފުޅުތަކެއް ދައްކަވައިފި ކަމަށް އަޅުގަނޑުމެން ނޯޓުކުރެވި އަޅުގަނޑު އެދެން ސިމް ވެސް އެ ޕޮއިންޓު ފޯމެޓަށް ހަމަ ނޯޓުކޮށްލައްވާފައި އާދިއްތަ ދުވަހަށް ނަމަވެސް ނުވަތަ މިއަންނަ ހޯމަ ދުވަހަށް ނަމަވެސް އަޅުގަނޑުމެންނަށް ލިބޭނެވަރު ކޮށްލަދެއްވުން. ހަމަހުރިހާ ބޭފުޅުން ވެސް އެ ގޮތަށް ތި ބޭފުޅުންނަށް އަޅުގަނޑުމެން އެޑްރެސްކުރަންޖެހޭނެ ކަމަށް ފާހަގަކުރެވޭ ކަންތައްތައް މާއްދާ އާއި ހަމަ ސަބަބު ވެސް ކުރުކޮށް ޕޮއިންޓު ފޯމެޓަށް ނޯޓުކޮށްލައްވާފައި އަޅުގަނޑުމެންނަށް ދެއްވިއްޔާ. އަޅުގަނޑުމެން މަސައްކަތް ގެންދާއިރު ތި ބޭފުޅުންގެ އެ ކޮންސާރންތަކެއް އެޑްރެސްކުރެވޭނެ ކަން އަޅުގަނޑު ކަށަވަރުކަމާ އެކު ޔަޤީންކޮށް އަރުވަން. ދެން އަޅުގަނޑުގެ ވާޖިބު އަޅުގަނޑު އަދާކުރާނަން. ކޮމިޓީގެ ބޭފުޅުން އެކަން ނިންމަވާނީ. ދެން ޑޮކްޓަރ މަޢުޞޫމް އެއްޗެއް ވިދާޅުވަން ބޭނުންފުޅު ވާތީ އެ ފުރުޞަތުދީފައި އަޅުގަނޑު ނިންމާލާނީ.

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

އާދެ، ޝުކުރިއްޔާ. ހަމަ ހުރިހާ ބޭފުޅުން ވަރަށް ގިނަ ޕޮއިންޓުތަކެއް ފާހަގަކޮށްދެއްވައިފި. އެހެންވީމާ، ވަރަށް ބޮޑަށް ޝުކުރުދަންނަވަން. ދެން އަޅުގަނޑު ހަމަ ކުޑަ ސުވާލެއްކޮށްލަން ޖެނެރަލް ސުވާލެއް. ކޮންމެވެސް އެއް ބޭފުޅަކު ދެ ބޭފުޅަކު ޖަވާބު ދެއްވިޔަސް މައްސަލަ އެއް ނެތް. އަޅުގަނޑުމެންނަށް ސަރުކާރުގެ ބިލު ހުށަހެޅުއްވި ފަރާތާއި އިއްޔެ ބައްދަލުކުރިން. ދެން އެ ބޭފުޅުން ވިދާޅުވި، ތި ބޭފުޅުންނާ ވަރަށް ފުޅާ ދާއިރާއެއްގައި މަޝްވަރާކުރެއްވި ވާހަކަ. އެހެންވީމާ، އަޅުގަނޑު ހަމަ ސާފުކޮށްލަން ބޭނުންވީ މި ބިލު އައިއިރު އެ މަޝްވަރާކުރެއްވި މަޝްވަރާގެ ކިހާވަރެއް މި ބިލަށް ވައްދާފައި އޮތް ކަމަށް ޤަބޫލުކުރެއްވޭތޯ. ޝުކުރިއްޔާ.

ރިޔާސަތުން ވާހަކަދެއްކެވުން:

މިހާރު ސަރުކާރުން ބިލު ތައްޔާރުކުރެއްވިއިރު ސާފުވެ ވަޑައިގެންފިތޯ ވިދާޅުވި އެއްޗެއް. އާދެ، ސިނާނު.

ސަން.އެފް.އެމްގެ ފަރާތުން ސިނާނު ޢަލީ ވާހަކަދެއްކެވުން:

ފުރަތަމަ ދެން އަޅުގަނޑު ދަންނަވާލަން ބޭނުން ވަނީ ވަރަށް ބޮޑަށް ޝުކުރިއްޔާ މަޢުޞޫމް ތިތަންކޮޅު ފާހަގަކޮށްލަ ދެއްވީތީ. އަޅުގަނޑު ހަމަ ތި ވާހަކަ ދަންނަވާލަން ހުރީ. އަޅުގަނޑުމެންނަކަށް އެނގިފަ އެއް ނެތް މަޝްވަރާކުރި ކަމެއް. ހަމަގައިމު ވެސް ސަން.އެފް.އެމަކާ މަޝްވަރާ އެއް ނުކުރައްވާ. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، އެހެން ބޭފުޅަކު ކޮމެންޓެއް އެބަ އޮތްތޯ. އޭގެ މާނައަކީ އާދެ، އެޓޯލްސް ރޭޑިޔޯ.

ރޭޑިޔޯ އެޓޯލްގެ ފަރާތުން ފަޒީލު ވާހަކަދެއްކެވުން:

ރޭޑިޔޯ އެޓޯލް. އަޅުގަނޑު ހަދާންވަނީ އެއް ދުވަހު ބައްދަލުވުމެއް ބޭއްވި މި ކަމަށް އިނގޭތޯ. ބައްދަލުވުން ބާއްވާފައި ވަރަށް ފާސްޓުކޮށް ގޮސް މިހެން އެއްކޮޅުން އަނެއްކޮޅަށް މި ވާހަކަ ދައްކާލި. ދެން އެންމެން ގިނަ ވަގުތެއް ވެސް އައީ ސިޔާސީ ޕާޓީގެ މައްސަލައިގައި. އެތަންކޮޅުގައި ޖެހިފައި. އެހެންވީމާ، ކޮމެންޓުކުރީމޭ ބުނާކަށް ކޮމެންޓުކުރާކަށް ވަގުތުތަކެއް ނުލިބޭ. 2 ގަޑި އެއް ހާއިރު ޑިސްކަސްކޮށްލި. އެއީ ވެފައި އޮތް ވަރަކީ. 

ދި.ޓީ.ވީ. ގެ ފަރާތުން ޔޫސުފު ނަވާލު ވާހަކަދެއްކެވުން:

ބޭއްވެވި އިނގޭތޯ. 3 ދުވަހަކު އޮތް އަނެކަތި. ދެން ގާތްގަނޑަކަށް ބޮޑަށް ދެކެވުނީ އޭގައިހުރި ބައެއް ޕޮއިންޓުތައް އުނިކުރަން. އެހެންވީމާ، އަޅުގަނޑު ފާހަގަކުރި ބައެއް ޕޮއިންޓުތައް ހުރީ އުނިކޮށްފައި. އަނެންހެން އަޅުގަނޑުމެން އިތުރަށް ލީ ވަކި ޕޮއިންޓުތަކެއް އިތުރެއް މިއަކު އެއް ނުއެއްވޭ. އެކަމު ޕޮއިންޓުތަކެއް އުނިކޮށްފައި. 

ރިޔާސަތުން ވާހަކަދެއްކެވުން:

އާދެ، އެހެންވީމާ، މިއަދު ދެން އިތުރަށް އަޅުގަނޑު އެއްވެސް ޢިއްޒަތްތެރި ބޭފުޅަކު އެއްޗެއް ފާހަގަކުރައްވަން އެދިވަޑައިގެންފައި ނެތުމާ އެކީގައި އަދި އަޅުގަނޑުމެންނަށް ތި ބޭފުޅުން ތިދެއްވި އެއްބާރުލެއްވުމަށް ޝުކުރުދަންނަވަމުން އަޅުގަނޑު ދަންނަވާލިހެން މިއަންނަ ހޯމަ ދުވަހުގެ ކުރިން ތި ބޭފުޅުން ޕޮއިންޓުތަކެއް ހުރިއްޔާ މިދެންނެވި ފާހަގަކުރެއްވި އިތުރު ޕޮއިންޓުތަކެއް ހުއްޓަސް ފާހަގަކޮށްލައްވާފައި އަޅުގަނޑުމެންނަށް ފޮނުވާލަދެއްވުން އެދެން. އެކަމަކު ބޮޑު ވާހަކަ އެއް ލިޔާހެނެއް ނޫން. ޕޮއިންޓު ފޯމެޓަށް މީގައި ހުރި ނަންބަރު ޖައްސަވާފައި ނުވަތަ އިތުރަށް ކުރައްވަން ބޭނުންފުޅު ވާ ކަމެއް އެ ބައި ފާހަގަކޮށްލައްވާފައި ފޮނުވާލަ ދެއްވައިފިއްޔާ ވަރަށް ޝުކުރުވެރިވާނަން. އާދެ، މިހާތަނުން އަޅުގަނޑުމެން ކޮމިޓީގެ ބޭފުޅުން ވެސް ވަޑައިގެން ދެއްވާ އަޅުގަނޑުމެންނަށް އެއްބާރުލުން ދެއްވީތީ އަދި އިސްވެ ސުވާލުކުރެއްވީތީ އަޅުގަނޑު ވަރަށް ޝުކުރު ދަންނަވަމުން މިއަދުގެ ބައްދަލުވުން އަޅުގަނޑު ނިންމާލާނީ. ވަޑައިގެން ދެއްވީތީ އަދިވެސް އެއްފަހަރު ޝުކުރު ދަންނަވަން ހުރިހާ ބޭފުޅުންނަށް އިނގޭތޯ. އާދެ، މިއަދުގެ ބައްދަލުވުން އަޅުގަނޑުމެން ނިންމާލީ. ދެން ބައްދަލުވުމެއް ބާއްވާނެ ދުވަހެއް އަޅުގަނޑުމެން  މެންބަރުންނަށް އެސް.އެމް.އެސްގެ ޒަރީޢާ އިން ދަންނަވާލާނަން އެޖެންޑާ ވެސް. މިއަދުގެ ބައްދަލުވުން ނިމުނީ. ވައްސަލާމް ޢަލައިކުމް.

